
 Nenku pàmwǎpa bânà beetu baa balume badi…Nyewu
mmona bisanji byàbûngì bya dikwata naabi mêyì pa

mikaba mwab’ewu, nenku nebakwate maalu aa, mu bushuwa
bwa bwalu. Dîbà dyônsò dinwaswa kumanya menemene cidi
Nyuma Mwîmpè munwǎmbìle, monanganaayi ne bânà beetu
baa balume badi ne bisanji bya dikwata naabi mêyì aba,
badi mwa kunwelela cyôcì aci, nudi mwa kupeta cinudi
nukeba aci anu mùdìci. Nenku nwatangilaayi bîmpè bwa
kumona ne kabyena byenzeka anu menemene mudi Cyôcì
aci cyambe, nwamonu’s. Panudi nuumvwa cipatula dîyì ne
“EMU MMUDI MUKALENGE WAMBA: ‘Cintu kampanda,
anyi eci cidi mushindu ewu,’” anyi nukenketaayi anu naka
bwa kumona ne mmwômò anyi kî mmwômò. Nwamonu anyi?
Bitu anu mushindu awu.
2 Mpindyewu, bwa kunupingaja paanyima ndambu…
Nenku ndiku ne disanka mu mushindu kampanda dya ne
kudi bakese menemene baa ku twêtù mwab’ewu. Tudi anu
baa kwetu kumwe, kî mmwômò anyi? Katwena, muntu
nansha umwe wa kutudi, kakwena beenyi to. Katwena…
Ndi anu mwa kwakula mwakulu wanyi wa cyena Kentucky
ne kudyumvwa bu ne ndi kwetu kumbelu mpindyewu,
bwalu tudi—tudi anu…Aapu kî nkwamba ne ndi mpwekesha
Kentucky milongo to, piikalaku muntu mwab’ewu wa
beena Kentucky. Kudi mwena Kentucky mwab’ewu anyi?
Elabi cyanza muulu. Ambaayaaku tǔng! S’ndi mufwanyine
kudyumvwa ne ndi kwetu kumbelu’s, kî mmwômò anyi? Abi’s
mbilenga bilaya.
3 Wanyi maamu uvwa ne ciibidilu cya kulombola nzubu
wa cilaala-beenyi. Nenku mêmè kuyaku dîngà dituku e
kusangana…Kuntwaku musumba wa bantu bafucilaku, ne
meesa manene male, mateeka mwaba awu. Ke mêmè ne:
“Mbanganyi badi beena Kentucky mwab’ewu, bajuuke kuulu.”
Bônsò kujuukabo kuulu. Nenku mêmè kuya mu ekeleeziya
diine diloolo adi, ekeleeziya wanyi mêmè, mêmè kwamba
ne: “Mbanganyi badi beena Kentucky mwab’ewu?” Bônsò
kujuukabo kuulu. Nenku ndi mufwanyine kwamba ne: “Ee,
mbîmpè be.” Ba-missionnaires mbenze mudimu mulenga, nenku
tudi ne kusakidila bwa bwalu abu.

4 Mpindyewu, mu Mukanda wa Loomo, nshapita wa 11 ku
mvensa wa 28. Teelejaayi ne ntema yônsò mpindyewu kubala
kwa Mufundu.

Bwa pa bidi bitangila evanjeeliyo, bôbò mbeena
lukuna bwa bwalu bwenu nwênù: kadi patudi tukalenga
disungula, bôbò mbananga baa…bwa bwalu bwa
baataatu.
Bwalu mapà ne mabiikila bya Nzambi kî mbya

dinyingalala to.
5 Tusambilaayi. Mukalenge, utukwacisheku mpindyewu
diloolo edi patudi tulenga bwalu ebu ne kaneemu kônsò apa, ne
mwoyi wetumujima, nemeeji matooke, anu bwa butumbi Bwebe
mbudi maalu aa ambiibwa. Nenku unkwacisheku, Mukalenge,
nenku uteeke mu meeji aanyi anu maalu adi akengela kwamba
ne bûngì mene bwa kuàmba. Ungimanyike padi cikondo Cyebe
cikumbana. Ndi ndomba bwa mwoyi wônsò wakidile maalu aa
bwa dyakalenga dya babeedi ne badi mu ntatu munkaci mwa
bateeleji aba. Bwalu ndi ndomba nunku mu Dînà dya Yesu
Kilisto. Amen.
6 Mpindyewu, ndi muswe kulenga cyena bwalu eci nenku
nangananga patudi bakese apa.Nenku—nenku nêndìtàcìshè bwa
kubenga kunulama mukùngùlù mule, nênteekè dîbà dyanyi dya
ku diboko mwab’ewu bwa ndyěnzèjè ne mwanyi mwônsò bwa
kunupatula pa dîbà dîmpè bwa nwâpetamushinduwa kwalukila
maalaba diloolo. Mpindyewu, ikalaayi mu disambila. Ncyêna
nansha ngela meeji ne mwânà wa balume ewu mmwabanye
twarta twa disambila to. Ncivwaku nansha mumukonke ne
uvwa…Nenku piikalabo kabayi baabanye anyi nî mbaabanye
anyi ne kî mbaabanye, kî mbwalu to. Twêtù biine tudi ne twarta
muneemu emu piikalabi bikengela kubiikila bantu. Pa nanku,
kabiyi nanku to, mona’s, netumone anu ciikala Nyuma Mwîmpè
mwa kwamba aci.
7 Mpindyewu, bu nwênù mwa kuteeleja ne ntema yônsò…
Mpindyewu, eci cidi mwa…bu mudibi ne mêmè…Tudi anu
bantu bakesee kaaba aka, ke cikondo cîmpè cya kubyamba,
bwalu bidi—bidi bitangila buumuntu bwanyi mêmè mwine.
Nenku ke bwa cinyi ngaabadi Mufundu ewu diloolo edi, bwa
nufike ku dimona ne mapà ne mabiikila kî mbintu bya muntu
nansha yêyè nganyi mwa kukumbanyina to.
8 Pôlò mu dyakula dyende apa, udi wamba ne: “Beena Yuda,
pa bidi bitangila Evanjeeliyo, baakafofomijiibwa ne kusakiibwa
kule ne Nzambi, biine abi, bwa bwalu bwetu twêtù.” Kadi
mvensa udi mudyanjidile aci, mmwambe yêyè ne: “Izaleela
mujima neasungidiibwe.” Izaleela mujima neasungidiibwe.
Bilondeshile disungula, Nzambi Taatu wakabananga kadi
kubafofomija bwa twêtù baa Bisamba bya bende twamona
mwa kupeta kaaba kaa kanyinganyinga mpindyewu, bwa ne,

kupicila ku Abraham, Mamiinu ende amone mwa kubenesha
buloba bujima bilondeshile Dîyì Dyende. Nudi numona mudi
budishikaminyi bwa Nzambi anyi? Dîyì Dyende didi ne cya
kwenzeka. Yêyè kêna mwa kwikala cîngà cintu nansha. Nenku
mpindyewu twêtù, ku…Nzambi ngudi mutusungule; Yêyè
ngudi musungule mwena Yuda; nenku Yêyè…
9 Bintu byônsò ebi ndidyanjila kumanya dya Nzambi.
PààkabyǎmbàYe muvwabi mwa kwikala, Ukaavwa mudyanjile
kubimanya. Mpindyewu, Nzambi, bwa kwikalaye Nzambi, ku
cibangidilu bivwa bikengela Yêyè ikale mumanye ndekeelu
bwa cyanaana Kavwa Nzambi wa kayi mikalu to. Nzambi kî
mmuswe ne kampanda afwe nansha. Mbushuwa ne kî nnanku
to! Kî mmuswe bwa kampanda afwe to. Kadi ku cibangidilu
cya cibangidilu cya matuku, cya dyu—dyulu ne buloba, Nzambi
uvwa mumanye anu menemene ne nganyi wasungidiibwa ne
nganyi wabenga kusungidiibwa. Yêyè kavwa muswe bwa bantu
kujiminabo to: “Kî ndiswa Dyende bwa kampanda kujiminaye
to, kadi diswa Dyende ndya kusungila bantu bônsò,” kadi Yêyè
ukaavwa mumanye anu ku cibangidilu aku ne wasungidiibwa
nganyi ne wabenga kusungidiibwa nganyi. Ke bwa cinyi Yêyè
uvwa mwa kudyanjila kwamba ne: “Cintu eci necyenzeke. Cintu
cyacya necyenzeke,” anyi ne: “Eci neciikale cyacya. Muntu ewu
neikale mushinduwawa.” Nwamonu anyi?
10 Yêyè uvwa mwa kudyanjila kubimanya bwalu Yêyè kêna
ne mikalu to. Nwênù bamanye cidibi byumvwija, bidi anu ne,
“kakwena kantu nansha kamwe kadiYe kayi mumanye to.”
Nwamonu’s, Yêyè mmumanye. Ee, kakwenaku kantu nansha
kamwe kaa kumpala kwa bikondo, ne kaa piikalaku kakuciyi
bikondo, nwamonu’s, Yêyè udi anu mumanye byônsò. Byônsò
bidi mu meeji Ende. Nenku padi Pôlò mwambe mu Loomo, mu
nshapita wa 8 ne wa 9 ne: “Kadi Yêyè ucidi anu udyula bwa
cinyi?” Nenku tudi tumona bwalu abu, kadi Nzambi…
11 Anu mudi kuyiisha kwa Evanjeeliyo. Muntu mukwabo
uvwa wamba ne: “Mwaneetu Branham, wêwè udi witabuuja
Aci anyi?”

Mêmè ne: “Tangila.”
Yêyè ne: “Wêwè ewu udi ne cya kwikala Calviniste.”
Mêmè ne: “Mêmè ndi Calviniste padi anu Calviniste mwikale

mu Bible.”
12 Mpindyewu, kudi ditamba kuMuci, ke Calvinisme, kadi kudi
matamba makwabo àbûngì ku Muci awu, kabidi. Muci utu ne
matamba mapite pa dimwe. Yêyè civwaye muswe nkupatuka
naaci kuya kabwela mu Dikubiibwa dya Cyendeleele, nenku
katanci aka kuseesuka kuya kabwela mu Universalisme kadi
kuya kiimanshiibwa mwaba kampanda, kabiciyi bijikila apu to.
Kadi paudi utwa kundekeelu kwa Calvinisme, alukila ubange
ne Arminianisme. Wamonu’s, kudi ditamba dikwabo ku Muci,

ne ditamba dikwabo ku Muci, tungunuka wêwè anu ne diya.
Cintu cyônsò mu kaabujima ncidi cyenza Muci awu. Pa nanku
mêmè ndi ngitabuuja mu—mu…mu Calvinisme padiye ushaala
mu Mifundu.
13 Nenku ndi ngitabuuja ne Nzambi ukaavwa mumanye
kumpala kwa difuka dyulu ne buloba, musungule Ekeleeziya
Wende mu Kilisto, ne mukose Kilisto muminu kumpala kwa
difuka dya dyulu ne buloba. Ke mudi Mifundu myambe:
“Yêyè uvwa Mwânà wa mukooko wa Nzambi mukosa muminu
anu ku cifukidi cya dyulu ne buloba.” Nwamonu anyi? Ne
Yesu mwine wakamba ne Yêyè ukaavwa mutumanye kumpala
kwa difuka dya dyulu ne buloba, Pôlò ngudi mwambe ne:
“Yêyè—Yêyè uvwa mutumanye ne mudyanjile kutulongolola ku
diteekiibwa dya bânà kudi Yesu Kilisto kumpala kwa dyulu ne
buloba kufukiibwabi.” Ke Nzambi awu. Ke Taatu wetu awu.
Nwamonu anyi?
14 Pa nanku kulubakaji meeji to, nkata idi inyunguluka anu
bîmpè, cintu ne cintu cidi cilwa anu pa dîbà dyaci. Cintu
cimwepele, ncya ne, bwela wêwè anu mu mulala. Nenku ke—
ke bwalu budi bwîmpè bwa cyôcì aci, pashiishe umanye mwa
kwenzamudimu pawikala ukaadimubwelemumulala.
15 Mpindyewu, tangilaayi bîmpè mpindyewu: “Mapà ne
mabiikila kabiyi bya dinyingalala to,” ke mushindu umwepele
ûndì mêmè mwa—mwa kuteeka dyanyi dibiikidiibwa mu
Mukalenge. Ne bu mûndì ngeyemena ne ndi ne balunda diloolo
edi biikala bulelela mwa kuumvwa cyôcì eci kabayi beela
meeji ne mbya mêmè ndyambidila to, kadi bwa nwênù kupeta
dyumvwa ne kumanyamenemene cidi—cidi Mukalengemwambe
ne Yêyè neěnzè, ne kupeta cintu kampanda ciikale ciya kumpala
kadi kulonda mu cyôcì aci.
16 Mpindyewu, ku ntwadijilu, cintu cya kumpalampala cîndì
mwa kuvulukaku ncikeena-kumona. Cintu cya kumpalampala
cîndì mwa kuvulukaku mu mutu mwanyi ncikeena-kumona
cyakampa Mukalenge. Ne ciine aci kukaadi bidimu byàbûngì,
byàbûngì, pâncìvwà anu kânà kaa balume kakese menemene.
Piine apumvwa ne lusakalabwamu cyanza.
17 Mpindyewu, ndi nnulomba luse, ndi mvuluka mûmvwà
mvwala nkanzu mule. Ncyêna mumanye ne nwênù (ne nwênù
bônsò) bakaadiku bakole nudi mwa kuvuluka cikondo civwa
twânà twa balume tukese twikale ne cilele cya kuvwala nkanzu
mile. Mbanganyi mwaba ewu badi bavuluka cikondo civwa
bânà bavwala, eyo, nkanzu mile? Ee, mêmè ndi mwa kuvuluka,
mu kazubu kaanyi kakese mutuvwa basòmbèle mwamwa,
mvwa nkalaba panshi. Nenku kuvwa muntu kampanda, ncyêna
mumanye ne uvwa nganyi to, kubwelaye. Ne Maman uvwa
mutelele kakaba kakese—kakese kaa bleu ku nkanzu wanyi
awu. Ne mêmè mwine ncivwa anu mbangilaku dyenda. Kadi

mvwa nkalaba musangu awu, nenku mêmè mbweja munu mu
nêjè uvwa ku makàsà abo, mwikale ndya nêjè wa ku dikàsà
dya muntu uvwa mwimane pabwîpì ne mafuwa a mudilu
awu, mwikale wòta mudilu. Ndi mvuluka mwakankoka maamu
dyakamwe bwa ciine aci.

18 Nenku pashiishe cintu cidi cilonda cîndìmvuluka, cidi ne cya
kwikala paakapitaku bidimu bibidi, mvwa ne kaalusakalabwa
kakese. Nenku mbifwanyine kwenzeka ne ngikale ne bidimu
bitwe ku bisatu, ne mwakunyaanyi wa balume cikondo aci uvwa
mwa kwikala ne bidimu kabiyi bitwe ku bibidi to. Nenku tuvwa
pambelu mu bulà bwa kumfundu kùvwà anu kaaba kaa kale
kaa dikosela nkunyi kuvwabo ne ciibidilu cya kulwa ne nkunyi
bayikosa. Mbanganyi badi bavuluka matuku awu avwabo ne
ciibidilu cya kukokela nkunyi kumfundu kadi kuyikosa? Cîndì
mêmè mene muvwadile kalavwanda diloolo edi ncinyi? Mêmè’s
ndi—ndi kwetu kumbelu menemene.

19 Pashiishe cikondo civwabo…Pambelu piine mu kaaba kaa
dikosela nkunyi aku muvwa kasulu kakese kavwa kapweka,
kafumina ku musulu. Tuvwa ne lutobo lwa kale kuntwaku lwa
ku musulu aku mutuvwa tusunyina mâyì etu nenku tukaela mu
mbekeci, mbekeci mukulakaji wa muci wa cèdre, nenku tulwa
naawu kumbelu.

20 Ndi mvuluka musangu wa ndekeelu ûmmwènè kaakaaku
kaanyi, kaakaaku kaa bakaji kakulakaji kumpala kwa kufwaku,
ukaavwa ne bidimu lukama ne dikumi. Nenku paakafwaye,
mvwa mumwambule mu maboko e kushaala mumukwate
mushindu ewu pabwîpì menemene ne kufwaye. Yêyè kungela
maboko kunshingu, wamba ne: “Nzambi abeneshe musuuka
webe, munanga wanyi, mpindyewu too ne kashidi,” paakafwaye
apu.

21 Nenku ncyêna ngela meeji ne mukaji awu ukaavwaku
kacya mupete mu—mukolo wa bisabaata byende yêyè to, kacya
baamulela. Ne ndi mvuluka pâmvwà mmutangila, nansha mene
pânkaavwà nsongalume, mvwa nya kabamona, yêyè uvwa mwa
kujuuka mu dinda dyônsò, ku makàsà kutupu, uya ku musulu
upicila mu nêjè amu, usuna mbekeci wa mâyì walukila, makàsà
ende miikale endelamu. Pa nanku kabyena binwenzela bibi to,
mmulaale panu bidimu lukama ne dikumi. Nenku (eyowa’s,
mukalenge) yêyè’s uvwa kabidi, mupayame, wa dikema.

22 Nenku pashiishe ndi mvuluka ne ukaavwa ungambila bwa
mààbî avwa taatu unaya naawu pacivwaye mwânà. “Nenku
mukwacikwetu wawa,” mûngààkadyàmbidilà, “neabande pa
cisasa paapa bishi?” Kazubu kakese, kabutabuta kaa kale kaa
tuubibambalu tubidi, kiikale ne cisasa kuulu aku. Nenku bavwa
bakoseshe mici ibidi, benze cibandilu, bwa kwikala kubanda
kuulu aku. Ee, mêmè mvwa ngamba…

23 Ee, mpindyewu, ke yêyè ne: “Mpindyewu, paanyima paa
didya dya mundaamuunya emu nênkwambìlè, nênkuleejè mààbî
a papa webe—webe.”

Nenkumêmè kwamba ne: “Mbîmpè.”
24 Nenku uvwa ne cya kuàndeeja, mu musheete uvwa peewulu
apu muvwaye muteeke bintu byende mushindu ùtù bantu
bakulumpe benza awu. Ke mêmè kudyambidila mundamunda
ne: “Mmunyi mene’s mwabanda mukulakaji ewu ku cibandilu
cyacya?” Pa nanku ke mêmè kuseemena pabwîpì apu kadi
kwamba ne: “Kaaku,” mêmè ne, “mpindyewu, indila, munanga
wanyi, mbandile lwamwab’ewu bwa nkwambulwishe.”
25 Yêyè ne: “Imanyina kwakawê.” Kubandaye ku cibandilu aku
anu bu nshindi. Yêyè ne: “Mpindyewu, lwâku!”

Ke mêmè ne: “Mbîmpè, Kaaku.”
26 Mêmè kudyambidila ne: “Ekelekele, ngîkalapù mushindu
wawa’s we, bukole bwa kanzèkelè bwabwa mu mêmè ewu too ne
pângìkalà ne bidimu lukama ne dikumi!”
27 Mpindyewu, pashiishe ndi mvuluka pâmvwà ku kaamusulu
kakese kaa kale aka, mwikale ne lusakalabwa mwikale
ndukupa nunku ewu, mu bitoci, mwikale nteeta bwa kuleeja
mwakunyaanyi wa balume awu mûmvwà ne bukole. Nenku
mwaba awu kuvwa kanyuunyi kasòmbe mu muci ne kiikale
kadila, mwadi waku utangalaka mwaba wônsò awu, kanyuunyi
kakese kakulumpe kakunze mu cyâdì anyi cintu bu nanku
awu. Nenku, kanyuunyi kakese kakunze mu cyâdì aku, mêmè
kudyambidila mundamunda ne mêmè nguvwaku kambila
bwalu. Mêmè kukudimuka e kuteeleja, ke kanyuunyi aku
kubuuka kuyaku, nenku Dîyì kampanda kwambadi ne: “Wêwè
ewu neupicishile citupa cinene cya mwoyi webe pabwîpì ne
cimenga cidibo babiikila ne NewAlbany.”
28 Mmu ntanta wa miles isatu [kilomeeta mitwe 5] ne
mwaba ûndì mukolele. Twêtù kuya, paanyima paa bu cidimu
cijima nanku awu, mu mwine mwaba awu, nciyiku nansha
ne cingenyingenyi cya ne tuyaaya…ku New Albany to. Mu
diikalangana dyanyi dyônsò ne mwoyi, mushindu walu maalu
awu…
29 Mpindyewu, monaayaaku, beena famiye wetu kabavwa
batendeleedi to. Taatu ne maamu kabavwa baya mu ekeleeziya
to. Kumpala kwa cyôcì aci, bavwa beenaKatolike.
30 Kânà kaa balume kaa mwaneetu nkasòmbe munda emu
mwaba kampanda diloolo edi, ngela meeji, ncyêna mumanye.
Mmusalaayi. Ndi munkaci mwa kumusambidila. Yêyè mwine
mmwena Katolike, ucidi anu mwena Katolike. Nenku diloolo
dya makeelela awu, pavwaye mwab’ewu e kumonaye bintu bya
Nzambi abi, uvwa mwimane anu mwaba wawa pa cibumba
cya cyambilu. Kwambaye, mwimane mwaba wawa, ke yêyè

ne: “Papa Bill?” Yêyè utu dîshiyà dya mbû kukaadi ntanta
mule, yêyè ne: “Pângǎmònu aci…” Yêyè ne: “Aci—aci kacitu
cyenzekaku mu ekeleeziya wa Katolike to.” Yêyè ne: “Aci…
Ndi—ndi ngelameeji, Papa Bill, udimubinge,”mwǎmbìye.
31 Pa nanku ke mêmè ne: “Munanga wanyi, kî mmêmè
udi mubinge to, Yêyè ngudi mubinge. Wamonu’s, Yêyè ngudi
mubinge.” Nenku ke yêyè kwamba ne uvwa…Mêmè ne:
“Mpindyewu, ncyêna nkulomba bwa wêwè kwenza nî ncinyi
nî ncinyi to, Melvin, kadi kwacila anu Mukalenge Yesu Kilisto
mudimu ne mwoyi webe wônsò. Uye kwônsò kuwikala muswe
kuya aku. Kadi ikala mutwishiibwe mu mwoyi webe ne Yesu
Kilisto mmulediibwe cyakabidi, wamonu’s, mu mwoyi webe.
Pashiishe uye ku ekeleeziya yônsò kûdì muswe kuya aku
paanyima paa aci.”
32 Mpindyewu, kadi bantu bavwa kumpala kwanyi mêmè
bavwa beena Katolike. Taatu mmwena Irlande ne maamu uvwa
mwena Irlande. Dipampalamuka dimwepele didi dyenzeke
mu mashi a beena Irlande aba, kaaku mukaji uvwa mwena
Inde wa Cherokee. Maamu mmwambe kwikala dimiinu
disambakaja. Nenku ke mêmè…bwanyi mêmè, ndwanyi…
lukongo lwetu twêtù, paanyima paa isatu ndudi lujimine. Kadi
ke dipampalamuka dimwepele bwa kwikala beena Irlande baa
menemene, Harvey ne Branham ke civwa dînà adi. Nenku
pashiishe paanyima paa aci kulwaku Lyons, yêyè ucìdi anu
mwena Irlande. Nenku musangu awu bacivwa bônsò beena
Katolike. Kadi mêmè mwine, katuvwaku bapete ndongeshilu
wa beena ntendeleelu anyi mene dilongesha diine to, twêtù bu
bânà.
33 Kadi mapà awu, bikeena-kumona abi, mvwa mmona
bikeena-kumona musangu awu anu mushindu umweumwe ûndì
mbimona mpindyewu ewu, mmwômò, bwalu mapà ne mabiikila
kî mbya dinyingalala to. Ndidyanjila kumanya dya Nzambi,
Nzambi mwikale wenza cintu kampanda. Mu nsòmbelu wanyi
yônsò mvwa anu nciina bwa kwamba cintu kampanda pa
bwalu abu.
34 Nukaadi babale maalu ândì mulonde mu kakanda kakese
kaa ne Yesù Kilistò Umwèumwè Awu Makèèlèlà, Leelù, Too
Nè Kashidi. Ngela meeji ne bidi mu ndambu wa mikanda,
bikwabo ebi. Mmwômò anyi, Gene? Bidi emu emu, mu mukanda
wa ciibidilu—wa ciibidilu, mu mu—mukanda utudi naawu
mpindyewu ewu anyi? Ke wôwò, Bwalu Bulonda Bwà Nsòmbelu
anyi? Ngela meeji ngwôwò. Pashiishe patwavu kupeta…Kî
mbwalu bukole anyi? Mikanda yanyi mêmèmwine, nciyi mwanji
kuyibalaku to,mêmèmwine. Kadimuntuwa cyanaana uyifunda,
nenku cidi anu cintu kampanda cidibo bangate mu disangisha.
Ndi mupicile mu maalu awu, pa nanku ndi nkeba anu bwa
cintu kampanda cikwabo cyenzeke. Pa nanku awu, pashiishe,

mmîmpè, ndi muyibale bitupa mpindyewu, apa ne paapa,
pâmvwà mpeta mushindu.
35 Nenku mpindyewu, nansha nanku, pâncìvwà—pâncìvwà
mwânà mukese, nudi bamanye mwakangambila cikeena-
kumona, mvwa ne bidimu bitwe ku mwandamutekete, cyôcì
kwamba ne: “Kunumfwanka anyimaala anyi kukooyishimubidi
webe mu mushindu kana wônsò to, nekwikale mudimu wa
wêwè kwenza pawakola.” Nenku nukaadi bumvwe bwalu abu
babulonde mu mukanda. Ee, mmwômò. Too ne leelu ewu bivwa
byenzeka anu kwenzeka.
36 Pângààlu kushaala mwambi, ee, dîbà adi—dîbà adi ke byôbì
kubanga kwenzeka dîbà dyônsò.
37 Ke bufuku kampanda mêmè kumona Mukalenge wetu Yesu.
Ndi ngamba bwalu ebu ne dyanyisha, ngela meeji, dya kudi
Nyuma Mwîmpè. Mwanjelo wa Mukalenge utu wênza kulwa
awu kî m’Mukalenge Yesu to. Kî mmufwanangane Nende
mu cikeena-kumona cimwecimwe aci to. Bwalu, mu cikeena-
kumona cîmvwà mumone cya Mukalenge Yesu, Yêyè uvwa
Muntu mukese. Kavwa…Mvwa mupatuke muye mu budimi,
mwikale nsambidila papa wanyi. Nenku mêmè kwalukila
kumbelu e kuya kalaala, nenku bufuku abu mêmè kumutangila
e—e kwamba ne: “Eyi Nzambi, umusungileku!”
38 Maamu yêyè ukaadi musungidiibwe ne nkaavwa mumane
kumubatiiza. Nenku mwaba awu ke mêmè kudyambidila
mundamunda ne: “Kaa, wanyi papa unwanwa maala be.”
Ke mêmè kudyambidila ne: “Bu mêmè mwa kumufikishaku
ku diitaba Mukalenge Yesu!” Mêmè kupatuka, kudyadija pa
kalaalu kakese kaa kale mu cibambalu cya kumpala kwa nzubu,
pabwîpì ne ciibi.
39 Ke Cintu kampanda kungambila ne: “Juuka.” Ke mêmè
kujuuka, kubanga ngenda nya, kwalukila mu budimi buvwa
paanyima paanyi apu, budimi bwa kale bwamici ya genêts.
40 Nenku mwaba awu, mu ntanta wa makàsà kaàyi mapite
pa dikumi [mètres 3] ne mwaba ûmvwà awu, pavwa Muntu
mwimane; muvwale cilàmbà citooke, Muntu mukese; uvwa
muvunge maboko Ende mushindu ewu; mwevu, mwenze mwîpì;
nsuki miMufikile ne pa makaaya; nenku Uvwa mutume mpala
ku luseke kayi muntangile to, mushindu ewu; kwîsù kumweke
kwa ditalala. Kadi ncivwamwa kuumvwa cintu aci to, mushindu
uvwa makàsà Ende, edi kumpala edi paanyima. Ke lupeepele
lwikale lutuuta, muzabi Wende unyunga, tuumici twa genêts atu
twikale tunyunga ku lupeepele.
41 Mêmè kudyambidila ne: “Mpindyewu, indila kakese.” Mêmè
kudisuma mênù. Mêmè ne: “Mpindyewu, ncyêna ku tulu to.”
Nenku mêmè kucibula, kucibula kaamuci kaa genêt aku, nudi
anu bamanye, kukangata bu kaci kaa kwela ku dînù. Mêmè
kukeela mukana. Mêmè kutapa dîsù paanyima ku nzubu. Mêmè

ne: “To, s’mvwa mu nzubu mwamwa nsambidila papa, ke Cintu
kampanda kungambila bwa kupatuka kulwa kaaba aka, kadi
monaMuntu ewu nyewumwimane apa.”
42 Mêmè kudyambidila ne: “Mmwenze anu bu Mukalenge
Yesu.” Mêmè kudyambidila ne: “Apu nî mmwômò?” Uvwa
mutangile anu menemene, mpala mutangija buludi ku mwaba
udi nzubu wetu usanganyiibwa mpindyewu ewu. Ke mêmè
kunyunguluka mushindu ewu bwa mêmè kumona ne mvwa
mufwanyine kuMumona. Nenku mvwa mwa kumona luseke lwa
mpalaWendemushindu awu.Kadi Yêyè…Bivwa bikengela bwa
mêmè kunyunguluka mushindu ewu bwa kuMumona. Ke mêmè
kwamba ne: “Uhm!” Aci kaciyiku mwa kuMunyungisha to. Ke
mêmè kudyambidila ne: “Ngela meeji ne bikengela mMubiikile.”
Ke mêmè kwamba ne: “Yesu.” Nenku Yêyè mmwenze anu
umvwa anyi, Yêyè kukenzakana mushindu ewu. Ke cyônsò cîndì
muvuluke ncyaci, ke Yêyè kwolola anumabokoEnde cyanaana.
43 Kakwenaku muzodi pa buloba ebu nansha umwe udi
mufwanyine kwenza dizola Dyende to, ngiikadilu ya mpala
Wende. Dizola didi ditambe bwîmpè dînkaadìku mumone ndya
Mutù wà Kilistò pàvwàye ne Bidimu Makùmi Àsàtù nè Bìsàtù
dya Hofmann, ndi mudyělèshe mu mikanda yanyi yônsò îndì
mufundishe ne byônsò bîndì nkwata naabi mudimu. Mbwalu
dyôdì adi ndifwanangane menemene ne mpala awu, ne pa nanku
awu…anyi diseemenemenemene, ciibwîpì menemene.
44 Uvwa mwenze anu (bu Muntu) wa Yêyè mwakule buloba
buvwa mwa kwimana, kadi mwikale ne dinanga ne musangeelu
bîngyǎbìngyàlè mu mushindu wa ne wêwè—wêwè…Mêmè
kuumba kudyupwila panshi. Nenku paakacya bufuku, mêmè
kudimona anu pakaavwa kwîsù kutooke, muteelu wa pììjàmâ
mubole bolebole ne binsonji, pângààvu kupingana mu mêmè,
ngenda nya, ngalukila ngenda mpicila mu budimi bwa mici ya
genêts abu, mutangile pambelu.
45 Mêmè kubulondela mwambi naanyi mukwabo. Yêyè ne:
“Billy, Aci necikupe mukupa.” Yêyè ne: “Awu ndyabulu.” Ke
yêyè ne: “Kwikadi wâya katatakana ne cintu nansha cimwe
cya mushindu awu to.” Mvwa mwambi wa ba-Baptistes mwine
musangu awu.
46 Ee, ke mêmè kuya kudi mulunda wanyi mukwabo wa kale.
Mêmè kusòmbela panshi kumulondela Cyôcì aci. Mêmè ne:
“Mwaneetu, udi wela peebemeeji bishi bwaCyôcì aci?”
47 Yêyè ne: “Ee, Billy, imana nkwambile.” Yêyè ne: “Ndi
ngitabuuja ne paudimuswe kuteeta kulamamwoyiwebe, uyiishe
wêwè anu cidi mu Bible emu, ngâsà wa Nzambi ne bikwabo,
mêmè ncyêna mufwanyine kupatuka ngenda ndumbatangana
ne cintu kampanda cya didifwikakajila, cintu cya mushindu
awu to.”

48 Mêmè ne: “Mukalenge, cîndì nswa kwamba kî
nkupatuka kwenda kulumbatangana ne cintu kampanda cya
didifwikakajila to.” Mêmè ne: “Cintu cimwepele cîndì nteeta
kujandula ncya ne ncinganyi ciine eci.”
49 Yêyè ne: “Billy, kukaadi bidimu kuvwabo ne bintu abi
mu maekeleeziya pa ciibidilu. Kadi,” ke yêyè awu, “bapostolo
mbenze anu bajika, bintu abi paabi kujikabi naabo.” Ke yêyè
ne: “Mpindyewu cintu cimwepele citudi naaci cidi…mushindu
wônsò wa dimona dya bintu abi,” ke yêyè awu, “nkudi mbeena
mbuku, badémons.”

Mêmè ne: “WêwèMwaneetuMcKinney,wambilamu anyi?”

Yêyè ne: “Eyowa’s, mukalenge.”

Mêmè ne: “Eyi Nzambiwa yaaya, wamfwaku luse!”
50 Mêmè ne: “Mêmè—mêmè…Kaa, Mwaneetu McKinney,
udiku mwa—udiku mwa kunsambidisha bwa Nzambi kiikadi
walekelaku cintu aci cyangenzekela? Wêwè ewu’s udi anu
mumanye mûntù muMunange ne mûntù nciyi muswe kwikala
mu ntupakanyimu bintu ebi.”Mêmè ne: “Unsambidisheku.”
51 Yêyè ne: “Ndi muswe, Mwaneetu Billy.” Ke twêtù kwenza
disambila anumwaba awumu—munzubuwampaasata amu.
52 Mêmè kukonka ndambu wa bambi. Cintu cimwecimwe aci
civwa anu mwa kulwa. Ke mêmè kubanga kupeta bwôwà
bwa kwikala kubakonka, bwalu bavwa bafwanyine kwikala
beela meeji ne mêmè ndi démon. Pa nanku mêmè—mêmè
ncivwa muswe kwikala nanku awu to. Cîmvwà mêmè mumanye
mu mwoyi wanyi ncya ne kuvwa kwenzeke cintu kampanda.
Mpindyewu, ke cyônsò ncyaci, kuvwa—kuvwa cintu kampanda
mundamwamwoyi wanyi civwa cyenzeke. Nenku ncivwamuswe
kwikala mushindu awu to, nansha kakese.
53 Nenku paanyima paa bidimu bimane kupita, mêmè
kuumvwa dituku dikwabo ku Première église Baptiste kûmvwà
mwikale cidimba mwine musangu awu, mêmè kuumvwa muntu
mukwabo wamba ne: “Amba tǔng, bivwa bikengela wikaleku
muye kateeleja bansantu babunguluki baa mu malaba baba
makeelela diloolo.”
54 Ke mêmè mundamunda ne: “Bansantu babunguluki baa mu
malaba?” Mwine awu uvwa mmulunda wanyi, Walt Johnson,
mwimbi wa cindaala cya matùmbà, ke mêmè ne: “Civwa ncinyi
ciine aci, Mwaneetu Walt?”

Yêyè ne: “Musumbawa beenaMpenta aba.”

Mêmè ne: “Cinganyi?”
55 Yêyè ne: “Beena Mpenta’s!” Yêyè ne: “Billy, bu wêwè nanshà
mwa kumona bintu abi,” ne, “bavwa babunguluka panshi
mushindu awu biikale batupika muulu.” Ke yêyè ne: “Bavwa

bamba ne bivwa bikengela bakukumine mu myakulu myenyi ya
mushindu kampanda bwa cyanaana kî—kîmbasungidiibwe to.”

Kemêmè ne: “Biine abi bidi kwěpì nanku awu?”
56 “Kaa,” ke yêyè awu, “kaadisangisha kakese kaa mu ntenta
mukulakaji lwa pambelu paapa, luseke lukwabo lwa Louisville
lwalwa.” Yêyè ne: “Bantu bafiike, mu bushuwa bwa bwalu.”

Ke mêmè ne: “Uh-huh.”
Ke yêyè ne: “Kudi batooke bûngì cyanaanamuntwamu.”
Mêmè ne: “Bavwa benza nanku, ne bôbò paabo?”
Yêyè ne: “Eyo, eyo! Bavwa bacyenza, ne bôbò paabo.”

57 Mêmè ne: “Abi’s bidi byenza tuseku, bantu paabo
bakabwelakana mu bintu bya mushindu awu.” Mêmè ne: “Ee,
ngela meeji ne bidi bikengela anu twikale ne bintu abi.” Divwa
ndyalumingu kampanda mu dinda, ncyadyakucipwaku mwoyi
to. Yêyè uvwa munkaci mwa kudya cizubu cya cimuma cyûme
cya orange bwa cikutakanyi civwaye naaci, nenku mêmè ndi
mwa kucimona anu bu ne civwa mmakeelela ewu. Ke mêmè
kudyambidila ne: “Bakukumina, batupika muulu, nntendeleelu
kaayi yapetabo kumpala kutuyaaya eku?” Ke pa nanku mêmè—
mêmè kutungunuka kuya kwanyi kûmvwà nya.
58 Paanyima paa aci, mêmè kutuutakeena ne mukulumpe
mukwabo udi kaaba aka pàmwǎpa mpindyewu mu ekeleeziya
emu, anyi uvwa kaaba aka mu ekeleeziya, dînà dyende uvwa
John Ryan. Nenku mêmè kutuutakeena nende mu mwaba
kampanda…Mukulumpe wa mwevu mule ne nsuki mile, ne
yêyè mwine udi mwa kwikala kaaba aka. Mvwa ngela meeji ne
uvwawamuBentonHarbor emu,muNzubuwaDavidi.
59 Nenku bavwa ne mwaba kampanda mu Louisville. Mvwa
nditacisha bwa kupeta bantu abu, kadi bavwa babiikila mwaba
awu ne n’Cilongelu cya Baprofeta. Ke mêmè kudyambidila ne
nênye kuntwaku bwa kuya kamona ne ncinyi ciine aci. Ee,
ncyakamona muntu nansha umwe ubunguluka mu malaba to,
kadi bavwa ne malongesha kampanda a akemesha. Nenku ke
kwôkò aku kûngààkatuutakeenà ne mukulumpe awu, ke yêyè
kundomba bwamêmè kuya kwende kumbelu.
60 Mêmè kuya kapicishilaku diikisha. Ne mvwa kuntwaku
dituku adi, ke mêmè kwalukila kwende kumbelu kadi yêyè
ukaavwa mumane kuya, muye mu mwaba kampanda mu
Indianapolis. Ke ne: “Mukalenge mmumubiikile,” mukajende
wamba nanku.

Mêmè ne: “Udi uswa kwamba ne wêwè udi ulekela muntu
awu uya pende anu nanku?”
61 Yêyè ne: “Kaa, s’mmusadidi wa Nzambi!” Mukwacikwetu
awu mmufwe mu ndambu wa mbingu mishaale eyi, mûndì
muumvwe. Ne yêyè uvwa ne lulamatu kudiye. Ekelekele, mukaji

wa mushindu awu’s ke udi ukengela kupeta! Ncya bushuwa.
Ikalemu bulelela anyi mu ntupakanyi, nansha nanku udi anumu
bulelela!Mêmè ne…Ee,mvwamumanye ne bavwa…
62 Mpindyewu yêyè…Mwaneetu Ryan, udi kaaba aka anyi?
Kênapù to.Uvwapu dituku adi, kîmmwômò anyi, balumyana?
63 Ee, badi badya anu ku cidibo paabo mwa kupeta aci, nenku
kavwa mene ne kantu kaa kudya mu nzubu to. Ncya bushuwa.
Nenku mvwa mukwate ndambu wa mishipa mu cijibajiba, anyi
mu dijiba, mu Michigan, nenku mêmè kwalukila—nenku mêmè
kwalukila kumbelu aku. Nenku kabavwaku nansha ne mafuta
a ngulube mengulula mu nzubu to, anyi bifutafuta byengulula,
bya kwipika naabi mishipa. Ke mêmè ne: “Ukushiya kuyi kantu
mu nzubu?”

Yêyè ne: “Kaa, kadi’s mmusadidi wa Nzambi, Mwaneetu
Bill!” Yêyè ne: “Yêyè…”
64 Kemêmè kudyambidila ne: “Ee, mwoyi webe wa mukulakaji
awu ubeneshiibwe. Mwaneetu wa balume, mêmè nênkutwè
nyama ku mikolo.” Mmwômò. “Welela bayeebe meeji mîmpè
mushindu awu, ndi mudilongolole bwa kudisanga neebe ne
kukutwa nyama kumikolo bwa bwalu abu.”Ncya bushuwa. Tudi
dijinga ne bakaji bakwabo baa mushindu awu leelu ewu, ne
balume bakwabo biikale beelela bakaji baabo meeji a mushindu
awu. Ncya bushuwa. Civwa mwa kwikala Amerike mutambe
bwîmpè bu balume ne bakaji baabo mwa kudisanga mushindu
awu. Biikale mu bulelela anyi mu ntupakanyi, shaalaayi naabo.
Kakuvwamwakwikala dishipa dyamabaka bûngì nunku to.
65 Ke twêtù—twêtù kuya ku…Ke mêmè kutungunuka ne
lwendu kuya. Nenku mu njila wa diya mwanyi, civwa cintu
cya dikema, mêmè kupweka kupicila ku Mishawaka. Ke mêmè
kumona tushinyi tukese—tukese twa kale bwa mpindyewu,
twimanyikila mu mùsèèsù, batubiikila ne…ne bimanyinu
binene bilamikapu ne: “Yesu Nkaayende.” Mêmè mundamunda
ne: “Eci cidi… ‘Yesu Nkaayende,’ aci’s cidi ne cya kwikala
cya maalu a ntendeleelu.” Ke mêmè kuya lwa apa kadi ke
makalu aa ne cyôcì aci cilamikapu ne: “Yesu Nkaayende.”
Mashinyi a Cadillacs, Model-T Fords, ne bikwabo byônsò ne:
“Yesu Nkaayende” mulamikapu. Ke mêmè awu mundamunda
ne: “Ee, ndi ndikonka ne ncinyi eci?”
66 Ke mêmè kulondesha bwalu abu; mêmè kulwa kujandula
ne, civwa ndisangisha dya maalu a ntendeleelu, bantu cinunu
ne nkama itaanu anyi binunu bibidi biikale muntwamu. Ke
mêmè kuumvwa mbila yônsò ayi ne ditupika dya muulu adi,
kacya byangatangana. Mêmè kudyambidila ne: “Amba tǔng,
apa’s ke pângààmònà ne bansantu babunguluki ba mu malaba
abu mbanganyi.”
67 Nenku mvwa paanyi ne wanyi Ford wa kale, nudi bamanye,
ûmvwà ndaka nende mukana ngamba ne uvwa mwa kunyeema

miles makumi asatu ku dîbà dimwe, dikumi ne itaanu emu
ne dikumi ne itaanu emu mu dipweka ne mu dibanda. Ke
mêmè kuyiila naawu lwa ku luseke aku, mêmè…pângààkapetà
mwaba wa kuìmanyikila, nenku kemêmè kwalukila kupweka ne
mùsèèsù.Mêmè kubwelamu, kukenzakana, ne bônsò bàvwàmwa
kwikala biimanyine kuulu bavwa anu kuulu. Bivwa bikengela
ngikale ndundila bwa kumwena kuulu kwa mitu yabo aku.
Nenku bavwa beelambila, batupika, bapona panshi, benza bintu
bu bya lukutukutu. Mêmè mundamunda ne: “Bushuwa anyi,
uhm, aba bantu’s mbaa dikema!”
68 Kadi pângǎmbì kwimana mutanci mule mwaba awu, mêmè
kubanga kudyumvwa bîmpè be. Mêmè kudyambidila ne: “Ebi’s
bidi bimweka bîmpè be.” Mêmè kudyambidila ne: “Kakwena
bwalu bubi kudi bantu aba to. Kabeena ne mukupa to.” Mêmè
kufika ku diyiikilangana ne bamwe baa kudibo, kusangana ne
bavwa—bavwa anu bantu bîmpè. Pa nankumêmè kwamba…
69 Ee, mpindyewu, ke dyôdì disangisha dimwedimwe adi dya
bwena dîngààkayà kashaadila bufuku bujima diloolo adi, nenku
dituku dyakalondamêmè kubwelamu.Nukaadi bumvwe ndonda
bwalu ebu mu bwalu bulonda bwa nsòmbelu wanyi. Mvwa pa
cibumba cya cyambilu pamwe ne bambi lukama ne makumi
ataanu, anyi nkama ibidi, ne pàmwǎpa bapite apu, nenku bavwa
bajinga bwa muntu ne muntu ujuuka wamba kuvwaye mufume.
Ke mêmè ne: “Mutangadiki William Branham, Jeffersonville,”
paanyi kusòmba, “Baptiste,” nanku awu, e kusòmba. Muntu ne
muntu wamba kuvwaye mufume.
70 Ke mu dinda dya paakacyabu pângààkabwelàmu…Mvwa
mulaale mu budimi bufuku bujima bufuku abu, mwikale
mupampanyikemupanuwanyi pankaci paa nkwasa ibidi ya Ford
awu, nudi bamanye, ke mêmè—mêmè…mupanu wa kale wa
cilàmbà cya ndândà, kaabupilu kakese kaa maboko a bìtupà,
nudi bamanye. Nenku paakacyabu mu dinda ke mêmè kuya mu
disangisha adi, muvwale kaabupilu kaanyi kakese kaa maboko
a bìtupà aku. Mvwa muye…
71 Mvwa anu ne ndola isatu cyanaana, ne bivwa binkengela
mêmè kupeta kasoloonyi kakumbane bwa kumona mwa
kwalukila kwanyi. Ke pashiishe mêmè—mêmè kusumba ndambu
wa tuumâmpà, tukaavwa twenze bu tulaale, nudi bamanye, kadi
mvwa muumvwe anu bilenga. Ke mêmè kuya ku mulonda,
kupeta cilawudi cya mâyì, nudi bamanye, ne bivwaku anu
bilenga. Ke mêmè kutuzabika ndambu, ke mêmè kudya didya
dya mu dinda.
72 Mpindyewu,mvwa anumwa kudya naabo, mpindyewu, bôbò
bavwa badya misangu ibidi ku dituku. Kadi mêmè ncivwa ne
mushindu wa kwela kantu mu kabondo kaa milambu to, pa
nanku ncivwa mwa—ncivwa mwa kwikala naabo bu cidyà-byà-
bendè to.

73 Nenku pashiishe mêmè—pashiishe mêmè kubwelamu dinda
adi, bôbò kwamba…Bikengela ngǎmbè katupa kaa bôbù bwalu
abu aka. Ke mêmè kubwelamu dinda adi, ke bôbò ne: “Tudi
tukeba William Branham, mutangadiki wa kânàkânà uvwa pa
cibumba cya cyambilu apa makeelela diloolo awu, Baptiste.”
Bôbò ne: “Tudi tukeba bwa yêyè kutwala diyiisha dya mu dinda
emu.” Mêmè kumona ne bivwa mwa kunkolela, musumba wa
bantu awu, mêmè paanyi Baptiste. Pa nanku mêmè kwenza bu
wâpwekèlèdì ne lukasa lwônsò mu nkwasa ûmvwà awu. Mvwa
muvwalemupanuwa cilàmbà cya ndândà ne bupilu bwamaboko
a bìtupà; nudi bamanye, kabidi tuvwa ne mvwadilu wa cyena
Nzambi, nenku…Ke mêmè kudisaka paanyima mu nkwasa
ûmvwà awumushindu ewu. Ke yêyè kukonkamisangu ibidi anyi
isatu. Nenkumvwamusòmbe ku luseke lwamwaneetumukwabo
wa bafiike.
74 Nenku kabingila kavwa kenze ne benzele mpungilu wabo
awumuNord, mbwalu disungulujangana dya batooke ne bafiike
dicivwaku musangu awu mu Sud. Pa nanku kabavwa mwa
kumwenzela mu Sud to.
75 Pa nankumvwa anu ndikonka “Yesu Nkaayende” ewu civwa
mbwa cinyi. Ke mêmè mundamunda ne: “Bu mudibi anu ne
n’Yesu, bidi anu bîmpè. Nanku kabyena ne dishiilangana to
nansha byôbì biikale…mushindu wikalabi awu, bu mudibi ne
cidi anu n’Yêyè awu.”
76 Ke mêmè kushaala musòmbe ndambu mwaba awu mwikale
anu mbatangila, ke kubiikilabo kabidi misangu ibidi anyi
isatu. Ke mwaneetu wa bafiike awu kunjoojaye, kwambaye ne:
“Udi mumumanye?” Mêmè—mêmè—mêmè…Diteetangana dya
makanda ndikaavwa mwaba awu adi. Kunkolelabi bwa mêmè
kudingamuntu awu, ncivwamenemuswe kudinga to.

Mêmè ne: “Mona,mwaneetu. Eyo, ndimumumanye.”
Yêyè ne: “Kadi nda ukamwangate’s.”

77 Mêmè ne: “Ee, imana—imana nkwambile, mwaneetu,” mêmè
ne: “Mmêmè. Kadi, udi umona’s,” ke mêmè awu, “tangilaaku,
ndi…nemupanuwa cilàmbà cya ndândà ewu.”

“Juuka banda kwaka naka.”
78 Ke mêmè ne: “To, ncyêna ne mushindu wa kubanda kwaka
to,” ke mêmè awu, “muvwale ewu mupanu, mushindu ewu, ne
kaabupilu kaa maboko a bìtupà aka.”

Yêyè ne: “Bantu aba kabatu bwalu ne mushindu ûdì
muvwale to.”
79 Ke mêmè ne: “Ee, monaaku, kubuteejiku to. Umvu anyi?”
Mêmè ne: “Udi umona’s, nyewu ndi muvwale mupanu ewu wa
cilàmbà cya ndândà, ncyênamuswe kubanda kwaka nansha.”

Bôbò ne: “Kudiku muntu mumanye mwaba udi William
Branham anyi?”

Ke yêyè awu ne: “Nyêyè ewu! Nyêyè ewu!”
80 Ekelekelee! Kwîsù kunkunzaku kunzuu, nudi bamanye;
wa bwalu nciyi muvwale kalavwanda to, nudi bamanye; ne
kaabupilu kakese aka kaa maboko a bìtupà, nudi bamanye, ne
tuumaboko twa bìtupà mushindu ewu. Ke mêmè awu ngenda
mbanda too ne pôpò apu, mu maci muntuuke kapya. Kacya
mêmè ncivwakumwanji kwakwila ku cikolokolo to.
81 Nenku ke mêmè kuditwa mu diyiisha mwaba awu, ke mêmè
kwangata mufundu wa kubala, ncyadyakuwupwaku mwoyi to:
“Muntu mubanji mmwenze anu utupula mêsù mu iferno amu, ke
kwasayemwadi.”Mêmè,misangu yàbûngì, ntu anu nyiisha tuntu
tukese tusatu twamushindu awu ne: “Lwâ, umonemuntu,” “Udi
witabuuja eci?” anyi “Ke kwasaye mwadi.” Ke mêmè kushaala
anu ngamba ne: “Kamuyi bilòngò, ke kwasaye mwadi. Kamuyi
masangisha a milombo, ke kwasaye mwadi. Kamuyi bânà, ke
kwasaye mwadi. Kamuyi misambu, ke kwasaye mwadi.” Ke
mêmè kwasa mwadi.
82 Nenku dîbà dyalu byônsò kujika, mona’s, ekelekele, bôbò
anu…bônsò bwabo bannyungulukile, bakeba bwa mêmè kuya
kabenzela disangisha. Ke mêmè mundamunda ne: “Amba tǔng,
pàmwǎpa nciikadi munsantu mubunguluki wa mu malaba’s!”
Nwamonu anyi? Ke mêmè mundamunda ne: “Pàmwǎpa…”
Nudi numona’s, bavwa bantu bîmpè baa dikema.
83 Ke mêmè kupatuka mwaba awu. Muntu muvwale bìkumbà
bya cowboy, ne cifulu cinene cya ba-cowboy, mêmè kwamba ne:
“Wêwè ke nganyi?”

Yêyè ne: “NdiMukuluKampandawa ku Texas.”
Mêmè kudyambidila ne: “Ee, s’bivwa byenze anu bu…”

84 Mulumyana mukwabo kuseemenaye mwaba awu muvwale
kapanu kakese kîpì kaa dinaya naaku ndundu wa golf, nudi
bamanye, kavwabo ne ciibidilu cya kunaya naaku ndundu
wa golf, ne kaabupilu kaa pull-over kakese. Yêyè ne: “Mêmè
ke Révérend Kampanda wa mu Floride. Udi mwa kulwa
kwenza…”
85 Mêmè kudyambidila ne: “Mêmè’s ndi kwetu kumbelu
menemene, balumyana wa yaaya, ne mupanu wa cilàmbà cya
ndândà ewu ne kaabupilu kaa maboko a bìtupà aka. Bidi anu
bîmpè.”
86 Pa nanku, nukaadi bumvwe bwalu bulonda bwa nsòmbelu
wanyi pa biine bintu abi, nenku nêngìmanyikilè mwaba ewu
nnwǎmbilè kaabwalu aka kântù nciyi mwanji kwamba kwônsò
eku to. Cyakumpala, ndi muswe kunulomba…Nkaavwa
mbwepuka’s. Kacya kwônsò eku ncituku mwanji kubwamba
bantu bônsò bateeleje to, kacya bandela. Pawikala undaya ne
udi munnange ne neuditacishe bwa kunnanga bikole paanyima
paa mêmè mumane kwamba bwalu ebu bu mûndì mukunanga

kumpala kwa kubwamba emu, ela cyanza muulu. Mbîmpè. Aci
mmulayi webe, nênkwenzejè anu bwawêwè kuwulama.
87 Mêmè musòmbe mu disangisha diloolo adi, pavwabo bimba
misambu yabo bavwa batuuta bikashi. Nenku bavwa bimba
ne: “Ndi…” Kaamusambu kakese aku kaa ne: “Ndi mumanye
ne civwa m’Mashi. Ndi mumanye ne civwa m’Mashi.” Nenku
bavwa mwa kunyeemakana babanda bapweka ne tujila, ne
bikwabo, biikale anu beela mbila batumbishaMukalenge. Mêmè
kudyambidila ne: “Bimweka bîmpè be bwanyi mêmè.” Mêmè
kubanga…
88 Nenku dîbà dyônsò bavwa anu benza kuteela Byenzedi,
Byenzedi 2.4, Byenzedi 2.38, Byenzedi 10.49, byônsò abi. Mêmè
mundamunda ne: “Amba tǔng, aci’s m’Mifundu! Ncitu mêmè
ewu mwanji kuYimonaku mushindu awu kwônsò eku to.”
Kadi, kaa, mwoyi wanyi kukwata kapya, mêmè kudyambidila
ne: “Ebi’s mbilenga bya dikema!” Mvwa ndyambidila ne
bavwa musumba wa bansantu babunguluki baa mu malaba
pângààkapetanganà naabo bwa musangu wa kumpala, nenku
ke mêmè kudyambidila ne: “Kaa, ekelekele! Bwa mpindyewu
ewu’s mmusumba wa banjelo.” Nudi numona’s, mêmè kumba
kushintulula ngeeleluwanyi wameeji ne lukasa lwônsò.
89 Ke paakacyabu mu dinda dyakampa Mukalenge mpunga
munene ewu wa kwenza masangisha aa, ngâkadyàmbidila ne:
“Kaa, ekelekele, mêmè’s nêndìsangè ne musumba wa bantu aba
ewu! Cidi ne cya kwikala mushindu wa civwabo ne ciibidilu
cya kubiikila ne ‘ba-Méthodistes beedi baa mbila.’ Cibi mbaye
anu kule ndambu,” ndyambidila nanku awu. “Pàmwǎpa ke
cidibo.” Ke mêmè kudyambidila ne: “Ee, mêmè ndi…Ke cîndì
munange bushuwa.Kaa, kudi cintu kampanda cidibo naaci cîndì
munange, badi ne kudipwekesha ne bupole.”
90 Pa nanku cintu cimwepele cîmvwà nciyi mwa kuumvwa
ndyakula adi dya mu myakulu, ke cyakampita mêmè mutu.
Ke mêmè…Kuvwa muntu umwepele, twǎmbè ne, musòmbe
apa ne mukwabo lwa apa, nenku bôbò ke bavwa balombodi
baa musumba awu. Ewu uvwa mwa kujuuka e kwakula mu
myakulu, ewu uvwa mwa kuyandamuna ne kwamba maalu
avwa atangila disangisha ne bikwabo. Mêmè kudyambidila
ne: “Ekelekele, bushuwa anyi, bikengela mbale cyôcì aci!”
Nenku pashiishe bivwa mwa kushintakana, cipona pa ewu ne
pashiishe cyalukila pa wawa naka; nenku umwe ne umwe uvwa
mwa kwakula mu myakulu, kwandamuna. Bakwabo baa mu
ekeleeziya bavwa mwa kwakula, kadi kabivwa bimweka bu
dyandamuna divwa dilwa kudi bantu balume babidi aba to.
Mpindyewu, mvwa mubamone basòmbe pamwe batwangane
nkundu, mêmè kudyambidila ne: “Kaa, ekelekele, aba’s badi ne
cya kwikala Banjelo!”Nenku pâmvwàmusòmbèle lwa paanyima
paapa…

91 Cintu civwa mwaba awu (nudi bamanye) cîmvwà nciyiku
mwa kuumvwa, Cyôcì aci civwa mwa kumvwila. Nenku ntu
ne mushindu kampanda wa kumanya maalu padi Mukalenge
muswe bwa mêmè kuàmanya, nudi bamanye. Nenku ncyêna…
Ke bwa cinyi ntu ngamba ne ncitu mbinungeejaku kacya to,
munkaci mwa bantu. Bu mêmè mwa kuswa menemene bwa
kujandula cintu kampanda, Mukalenge utu ne ciibidilu cya
kungambila pa bidi bitangila maalu aa. Ke bwa cinyi dipà adi
didiku, nwamonu’s. Pa nanku kabyena bikengela kubipatula
kumpala kwa bantu to, bidi bilwa anu bu kwela masanga ebe
panshi kumpala kwa ngulube. Ncintu cinsantu, cya cijila, nenku
kî mbîmpè kwenza nanku to. Pa nanku, Nzambi mmufwanyine
kungomekela bujitu abu. Anu mudi kwakula ne bânà beetu
ne bikwabo, ncyêna mufwanyine kuteeta bwa kujandula cintu
kampanda cya cibi cya mwaneetu to.

92 Musangu mukwabo mêmè musòmbe ku meesa ne muntu
kampanda, mwine awu mungele diboko kunshingu, wamba
ne: “Eyi Mwaneetu Branham, ndi mukunange.” Kadi mvwa
anu ngumvwa cintu cinyunga. Mêmè kumutangila. Kabivwa
bikengela kungambilaye cyôcì aci to; mvwa mumanye ne kavwa
munnange to, nwamonu’s, bwalu’s ke cyôcì aci. Yêyè uvwa anu
mwena lubombo wa kayi kwela mpata to, bwa kwôkò kwikale
mwena lubombo, nwamonu’s, kadi mwikale mwaba awu ne
diboko dingela kunshingu.

93 Mêmè ne: “Ee, mbîmpè,” mêmè kuumuka mwaba awu.
Ncitu muswe kubimanya to. Mbipiciibwe ne mêmè kwikala
mumumanye anu mûntù mumumanyine amu, bu mwaneetu,
nenku kubilekela paabi nanku awu. Nzambi ěnzè Yêyè bidi
bishaala. Nwamonu anyi? Nenku ncyêna muswe ku-…ncyêna
mumanye to, ncitu muswe kumanya bintu abi to.

94 Ne misangu yàbûngì pa maalu aa, kî mmwaba ewu mu
ekeleeziya emu to. Ndi mutwanyina kwikala musòmbe mu
cibambalu kampanda, musòmbe mu restaurant, nenku Nyuma
Mwîmpè ungambila maalu ikala ne cya kwenzeka. Kudi bantu
kaaba aka mene badi bamanye ne ncya bushuwa. Ndi mwa
kwikala musòmbe kwanyi kumbelu e kwamba ne: “Mpindyewu,
dimuka, kudi mashinyi adi alwa katanci aka. Neikale muntu
kampanda. Umubweje muneemu, bwalu Mukalenge mmwambe
ne nealwe kaaba aka.” “Patwapweka ne mùsèèsù, nekwenzeke
bintu kampanda. Udimuke mu masangu mwamwa naka, bwalu
mbafwanyine kukutuuta ku mashinyi.” Nenku nutangile anu
cyanaana ne kabyena mu mushindu awu, nwamonu’s, musangu
wônsò, anumudibimenemene! Pa nanku kabyena bikengela bwa
wêwè kutamba kudyelamu nansha, bwalu udi mufwanyine…
Cidi—cidi…Udi mwa kukwata naaci mudimu, ndipà dya kudi
Nzambi, kadi bikengela utabale bwa kumona cyûdìwenza naadi.
Nzambi neakwomekele bujitu.

95 Tangilaayi Môsà. Môsà uvwa muntu mutuma kudi Nzambi.
Nudi nwitabuuja nanku anyi? Mudyanjila kulongolola,
mudyanjila kuteeka mu mudimu, ne muvwija muprofeta! Ke
Nzambi kumutuma kuntwaku, ne: “Nda wambile lubwebwe
dîyì,” paanyima paa lumane kutuuciibwa. Yêyè ne: “Nda
wambile lubwebwe dîyì, nenku nelupatule mâyì alu.”
96 Kadi Môsà, ne ciiji, kupatuka kwala lubilu e kutuuta
lubwebwe. Mâyì kaàkalwa to, yêyè kulutuuta cyakabidi, wamba
ne: “Nwênù bantomboji naanyi nwe! Tudi ne cya kunupatwila
mâyì mu lubwebwe elu anyi?”
97 Nudi numona cyakenza Nzambi anyi? Mâyì akalwa, kadi
wakamba ne: “Seemena apa, wêwè Môsà.” Ke civwa ndekeelu
wa bwalu abu, nwamonu’s. Bikengela kutabaleela bintu abi, bwa
wêwè…cyûdì wenza ne mapà a kudi Nzambi.
98 Anumenemene mudi muyiishi, muyiishi mwîmpè wa uyiisha
ne bukole, nenku upatuka uyiisha yêyè anu bwa kusangisha
milambu ne mfranga, Nzambi neamwomekele bujitu bwa bwalu
abu. Ncya bushuwa. Bikengela kwikala kutangila cyûdì wenza
ne mapà a kudi Nzambi. Nenku, anyi mwikale uteeta kwenza
bwa kupeta luumu lunene anyi dînà dinene bwa ekeleeziya
kampanda, anyi dînà dinene bwende yêyè mwine. Mbipiciibwe
ne mêmè mwenze disangisha dya maloolo abidi anyi asatu kadi
kuyamwaba wa cyanaana, mwikale mudipwekeshe, ne kushaala
mupwekele. Kadi nudi anu bamanye cîndì njinga kwamba.
Eyowa’s, mukalenge, shaala misangu yônsò anu mulame kaaba
keebe kadi Nzambi mwa kukutwilaYe cyanza.

Ecimpindyewum’Mwoyiwamundamunda, nwavulukaayi.
99 Pa nanku dituku adi, mêmè kudyambidila ne: “Ee, ndi
muswe kuseemena.” Bantu abu mbankemesha bikole, mêmè
kudyambidila ne: “Nênkebè bwa kujandula cidi kudi bantu
baba.” Nenku mu bulà amu ke mêmè kwenza anu ngenda
nkebangana naabo paanyima paa disangisha dimane kujika.
Mêmè kukenzakana. Mêmè kupeta umwe wabo, mêmè ne:
“Wetwawu, mukalenge?”
100 Yêyè ne: “Wetwawu!” Yêyè ne: “Wêwè ke muyiishi wa
kânàkânà wâyiishì mu dinda emu awu?”

Mêmè ne…Mvwamusangu awu ne bidimumakumi abidi ne
bisatu. Mêmè ne: “Eyowa’s, mukalenge.”

Ke yêyè ne: “Dînà dyebe divwa nganyi apa?”
Mêmè ne: “Branham.”Kemêmè ne: “Kadi dyebe peebe?”

101 Ke kungambilaye dyende dînà. Ke mêmè mundamunda
ne: “Ee, mpindyewu, mêmè mwa kupetaku anu mushindu wa
kupetangana ne nyuma wende mpindyewu.” Kadi nansha nanku
nciyi mwa kumanya ne ncinyi civwa cyôcì aci cyenza to. Nenku
mêmè kwamba ne: “Ee, amba tǔng, mukalenge,” mêmè ne,
“nwênù aba nudi ne Cintu kampanda cîndì nciyi naaci to.”

Yêyè ne: “Ukaadi mupete Nyuma Mwîmpè kacya wîtabuuja
anyi?”

Mêmè ne: “Ee, mêmè ndi Baptiste.”
102 Yêyè ne: “Kadi ukaadi mupete Nyuma Mwîmpè kacya
wîtabuuja anyi?”
103 Ke mêmè ne: “Ee, mwaneetu, udi ujinga kwamba cinyi?”
Mêmè ne: “Mêmè—mêmè ncyênamupete cinudi nwênù bônsò aba
naaci to, bwa aci ndimumanye!”Mêmè ne: “Bwalu nudi ne Cintu
kampanda cidi cimweka ne bukole ne pa nanku…”

Yêyè ne: “Kacya ukaadikumwakulemumyakulu anyi?”
Ke mêmè ne: “To, mukalenge.”
Yêyè ne: “Nênkwambìlè ne lukasa lwônsò ne kwêna mupete

Nyuma Mwîmpè to.”
104 Kemêmè ne: “Ee, piikalabi ne ndi…Piikalabi bikengela aci
bwa kupeta NyumaMwîmpè, ncyênamuMupete to.”
105 Nenku ke yêyè ne: “Ee, pawikala kuyi mwakule mu myakulu
to, kwêna muMupete to.”
106 Nenku mwikale ndama muyiiki nende mu mushindu awu,
mêmè kwamba ne: “Ee, ndi mwa kuMupetela penyi?”
107 Yêyè ne: “Bwela mu cibambalu cyacya ubange kukeba
Nyuma Mwîmpè.”
108 Nenku mêmè kushaala anu kacya mmutangila, nudi
bamanye. Yêyè kavwa mumanye cîmvwà ngenza ne ncinyi to,
kadi yêyè…Mêmè kumanya ne wakumvwa kaacintu kakese
kamwenzekela, bwalu yêyè…mêsù ende akabanga kushaala
bu adi abajakana pavwaye muntangile apu. Nenku yêyè…
Kadi uvwa mwena Kilisto wa bushuwa. Kakuyi mpata to, uvwa
umweka lukama pa lukama, mwena Kilisto. Ncya bushuwa. Ee,
ke mêmè mundamunda ne: “Nzambi atumbe, ke Cyôcì eci! Bidi
bikengela mêmè—bwa mêmè—bwa mêmè kuya ku cyoshelu aci
mwaba kampanda.”
109 Mêmè kupatuka, kukenzakana, ndyambidila ne: “Nêmpetè
muntu mukwabo awu.” Nenku pângààmupecì ne pângààbangì
kuyiikilangana nende, mêmè ne: “Wetwawu,mukalenge?”
110 Yêyè ne: “Amba tǔng, wêwè ewu udi wa mu ekeleeziya
kaayi?” Yêyè ne: “Mbangambile ne udi Baptiste.”

Mêmè ne: “Eyo.”
Ke yêyè ne: “Kwêna mwanji kupeta Nyuma Mwîmpè to,

s’mmwômò?”
Mêmè ne: “Ee, ncyêna mumanye.”
Yêyè ne: “Ukaadikumwakulemumyakulu anyi?”
Mêmè ne: “To, mukalenge.”
Yêyè ne: “Kwêna muMupete nansha.”

111 Ke mêmè ne: “Ee, cîndì mumanye ncya ne ncyêna mupete
cinudi nwênù bônsò bapete aci to. Bwa aci kaayi ndi mumanye.”
Ke mêmè ne: “Kadi, mwaneetu wanyi, ndi nCijinga anu bya
bushuwa ebi.”

Yêyè ne: “Ee, ciina cya mâyì ncyôcì cyacya—ncyôcì cyacya,
cimana kulongolola.”
112 Mêmè ne: “Ntu nkaadi mumane kubatiijiibwa. Kadi,” mêmè
ne, “ncyêna—ncyêna mupete cinudi nwênù bônsò bapete aci to.”
Mêmè ne: “Nwênù nudi ne cintu kampanda cîndì—cîndì njinga
anu bya bushuwa ebi.”

Ke yêyè ne: “Ee, mbîmpè.”
113 Mvwa nteeta bwa kumubakula, nwamonu’s. Nenku bu ne
mêmè…Ndekeelu wa byônsò pângààlu kupeta nyuma wende,
mpindyewu, ke yêyè mukwabo muntu awu’s, piikalabi ne nkaadi
muyiikilanganeku ne mwena lubombo wetu wa ciipanshi ewu,
ke umwe wabo wawa. Uvwa mubanjije…Mukajende uvwa
mukaji wa nsuki mifiike, uvwa mubanjije mukaji wa nsuki ya
mvwangala mulele nende ne bânà babidi. Unwa maala, ucipa,
uya mu binwinu bya maala, ne bikwabo byônsò, kadi cibì
mwikalemuntwamuwakulamumyakulu newamba biprofeta.
114 Pashiishe mêmè kwamba ne: “Mukalenge, umfwile luse.”
Mêmè kwalukila kwanyi kumbelu. Ncya bushuwa. Mêmè ne:
“Nênkebè anu bwa…Ncyêna mwa kuumvwa eci cintu to.
Bivwa bimweke anu bu ne NyumaMwîmpè mubeneshiibwe awu
nguvwa upona, nenku, pa mwena lubombo wawa.” Mêmè ne:
“Kacyenamwa kwenzekaku to! Nansha kakese.”
115 Mundamwamukùngùlùmule ewu, pâmvwà ndonga ne ndila
mwadi, ngela meeji ne mvwaku mwa kupatuka naabo bwa
pàmwǎpa ngâfika ku dijandula ne byônsò abi bivwa ncinyi.
Mona ne ewu,mwenaKilisto wamenemene; kadimukwabo awu,
mwena lubombo anu wa cya bushuwa ewu. Ke mundamunda ne:
“Ke cinyi eci? Kaa,” mêmè ne, “Nzambi, pàmwǎpa—pàmwǎpa
kûndì mêmè ke kudi cintu kampanda cidi cibi.” Nenku bu
mûntù mwitabi wa maalu anu mudiwu mafundiibwe, mêmè
kwamba ne: “Aci neciikale…bikengela anu mmone aci mu
Bible. Nansha bishi.”
116 Bwanyi mêmè, cyônsò cidi cyenzeka cidi ne cya kufuminamu
Bible ewu patupu kî ncilelela to. Bikengela cifumine Emu. Cidi
mwa kujaadikiibwa mu Bible, kabiyi anu kaaba kamwepele to,
kadi bikengela cifumine eku ne eku kwa Bible. Bikengela mêmè
ncĭtàbùùjè. Bikengela ciikale cinwangane ne ciswikakanangane
ne Mufundu wônsò bwa cyanaana mêmè ncyena nciitabuujaku
to. Nenku pashiishe, bwalu Pôlò mmwambe ne: “Mwanjelo wa
muDyulu yêyèmulwe, uyiisha evanjeeliyowa cyanaana, ediibwe
mulawu.” Pa nankumêmè ndi ngitabuuja Bible.

Kemêmè kwamba ne: “Ncyênamufwanyineku kumona cintu
nansha cimwe cyamushindu awumu Bible to.”

117 Paakapita bidimu bibidi, paayima paa mêmè mumane
kufwisha mukajaanyi ne bikwabo, mvwa mubande kwaka ku
Green’s Mill, kaaba kaanyi kakese kaa kale kuntwaku, mwikale
nsambila. Mvwa mwalukile mu mwine nyongolo wanyi awu
kukavwa matuku abidi anyi asatu, mmatuku abidi. Mêmè
kupatukamu bwa kuminaku ndambu wa kapeepe, kumina
kapeepe. Nenku pângǎpàtuku pambelu apu, Bible wanyi uvwa
muteeka pambelu apu lwa kundekeelu kwa muci muupuke
paucidi ubwelelaku apu. Muci wa kale muupuke ne lupeepele,
mwikale ne mpàndà. Mpindyewu, wêwè…Uvwa ne mpàndà
mushindu ewu, nenku muci mwikale mulaale panshi. Nenku ke
mêmè kusòmba cibelu eku cibelu eku pa muci awu, mwikale
ndaala pambelu apu bufuku, mpala mutangija mu maulu
mushindu awu, cyanza cyela muulu mushindu ewu, ne misangu
mikwabo kalu kambakula anu piine pa muci awu mushindu
awu, mwikale nsambila. Mvwa mubande kuntwaku kukaavwa
matuku ndambu, nciyiku ndya anyi nnwa to, mwikale anu
nsambila kuntwaku.Kemêmè kupatuka bwa kuminaku kapeepe
katalale, pambelu paa nyongolo awu; munda amu muvwa
mutalale, mwikale citaleela.
118 Nenku mêmè kupatuka pambelu kadi Bible wanyi uvwa
mwaba ûmvwà muMuteeke dituku kumpala awu, nenku uvwa
mubuululuke mu Ebelu, nshapita 6. Ke mêmè kubanga kubala
mwaba mwine awu ne: “Tuteekaayi ku luseke…pa…tuyaayi
too ne ku bupwangane, katuyi kabidi tuteeka bishimikidi bya
kanyinganyinga ne byenzedi bifwe ne diitabuuja kudi Nzambi
to,” ne bikwabo. “Bwalu kabyena mwa kwenzeka to bwa aba
bakaavwa bamana kukenkeshila, bavwijiibwe baabanyanganyi
baa dipà dya ku dyulu, ne mabiikila,” ne bikwabo. Kadi
biikale bamba ne: “Kadi mêbà ne mingonga bìdì pabwîpì ne
kubengiibwabi, ndekeelu wabi…mâyì…mvula utu misangu
yàbûngì ulwa pa buloba bwa kubwakaja ne kubulongolola bwa
bìdì—bìdì pabwîpì ne kubengiibwabi abi, ne mêbà ne mingonga,
ndekeelu wabi nkwoshiibwa.”

Ke Cintu kampanda kwenzaci ne: “Wuuuussssh!”
119 Mêmè kudyambidila ne: “Ke Cyôcì eci. Nêngǔmvwè
mpindyewu cyônsò ciikalaYe…Yêyè ke wambiishi mwab’ewu
ewu, Yêyè udi pabwîpì ne kumpa cikeena-kumona mpindyewu
ewu.” Mêmè kushaala mwindile mwaba awu lwa kundekeelu
kwa muci aku, nenku mêmè kwindila. Mêmè kujuuka e kubanga
kwenda ntwa kumpala ntwa paanyima ne bikwabo, mbanda
mpweka. Nya paanyima, kî nkwenzeke cintu. Ngalukila nya
cyakabidi mu nyongolo wanyi mwine, kî nkwenzeke cintu. Mêmè
kwimanamwaba awu, ndyambidila ne: “Ee, ncinyi eci?”
120 Mêmè kuya cyakabidi kuvwa Bible wanyi aku, nenku, kaa,
ke Cyôcì kulwa cyakabidi lwa kumutu kwanyi aku. Mêmè
kuMwambula, ndyambidila ne: “Ncinyi cidi muntwamu cidiYe
ujinga bwa mêmè kubala?” Mêmè kutungunuka ne kubala

mpweka too ne padibo bamba bwa “kanyinganyinga kudi
Nzambi, ne diitabuuja,” ne bikwabo, ke mêmè kubala mpweka
too ne mwaba udiYe wamba ne: “Mvula udi ulwa pa buloba bwa
kubwakaja ne kubulongolola bwa cidibo babwěnzèle, bwalu
apa, kadi mêbà ne mingonga bìdì pabwîpì ne kubengiibwabi
ne ndekeelu wabi nkwoshiibwa.” Nenku, kaa, Cyôcì kwamba
kunnyukusha!
121 Ke mêmè mundamunda ne: “Mukalenge, Udi muswe kumpa
cikeena-kumona cya cidi…” Mêmè mvwa mubande kuntwaku
mbwa kuMulomba cintu cya cyanaana.
122 Pashiishe dyakamwe, kumpala kwanyi aku, mêmè kumona
buloba bwikale bunyunguluka, ne babudime bwônsò. Nenku
ke muntu ewu wenda uya muvwale bilàmbà bitooke, ne mutù
wendemwelamuulu, wenda umyaminaMamiinumushindu ewu.
Nenku mmwenze anu uumuka uya, ke kulwaku, mmwenze anu
ubanda kaakuna, ke muntu ewu ulwa paanyima pende, muvwale
bilàmbà bifiike, mutù wende mwinyika, wenda umyamina
mamiinu. Nenku paalu Mamiinu mîmpè kutoloka, civwa blé; ne
paalu mamiinumabi kutoloka, civwa lupela.
123 Ke pashiishe kulwaku mushipu mukole pa buloba, ke blé
kwinamija mutù, wamba kufwa, ukeba mâyì. Ke mêmè kumona
bantu bônsò ne byanza byabo byela muulu, balomba Nzambi
bwa atume mâyì. Ke pashiishe mêmè kumona lupela, lwinamije
mutù panshi, lwiname lukeba mâyì. Nenku anu piine apu ke
mavuba manene kupitawu kutwawu eku ne eku kadi mvula
kwicikila wa yebeyebe. Nenku mvula mmwenze anu umata, blé
mukese ukààvwa anu kacya winama awu kwenzaye ne: “Whish,”
umba ubanduluka. Ne lupela lukese paalu ku luseke lwende aku
e kwenzalu ne: “Whish,” lumba lubanduluka.

Mêmèmundamunda ne: “Ee, ke cinyi cyacya?”
124 Pashiishe ke Cyôcì kuumvwila. Ke cyôcì aci. Mvula
umweumwe udi ukolesha blé awu, nyêyè udi ukolesha lupela.
Nenku Nyuma Mwîmpè umweumwe awu udi mwa kupona mu
musumba wa bantu, ne udi mwa kubenesha mwena lubombo
anu mushindu umweumwe udiYe ubenesha mukwabo awu.
Yesu wakamba ne: “Ku mamuma abo ke kunwabamanyina.” Kî
mbwalu udi wela mbila, anyi usanka to, kadi “ku mamuma ende
ke kunwamumanyina.”
125 Mêmè kwamba ne: “Ke bwalu abu’s!” “Ngaamanyi
kucyumvwa, Mukalenge.” Mêmè ne: “Nenku kadi ke Bulelela
menemene mbwabu.” Muntu ewu…Wêwè’s udi mwa kwikala
ne mapà kuyi anu mumanye Nzambi to.
126 Pa nanku mêmè—mêmè mvwa ndyula bikole be dyakula
dya mu myakulu, nwamonu’s. Kadi dîngà dituku, pashiishe,
mushindumwinewaluNzambi kucinshindikila’s we!
127 Mvwa munkaci mwa kubatiiza ku musulu, bantu baa
kumpala bâmvwà mukudimwishe mucima, ku Musulu wa

Ohio, nenku mmuntu wa dikumi ne mwandamutekete ûmvwà
munkaci mwa kubatiiza, pâncìvwà anu mbanga kumubatiiza,
mêmè kwamba ne: “Taatu, bu mûndì mmubatiiza mu mâyì,
Wêwè umubatiize ne Nyuma Mwîmpè.” Mêmè kubanga ku—
kumwinyija mu mâyì.
128 Nenku anu mwaba awu mvunda kufumina anu muulu mu
maulu mwamwa, nenku ke Bukênkè abu bulwalwa ebu, butume
nsesa panshi. Nkama ne nkama ya bantu biimane kumwelelu wa
musulu, pa dîbà ibidi wamapingaja, mu ngondomwisambombo.
Ke Bwôbù kulembelela anu kumutu kwa mwaba ûmvwà awu.
Dîyì kwakula difuminamu, dyamba ne: “Anu muvwa Yone
Mubatiiji mutumiibwe bu mudyanjididi wa dilwa dya kumpala
dya Kilisto, wêwè udi…udi ne Mukenji wapatula didyanjidila
dya Dilwa Diibîdì dya Kilisto.” Nenku cyôcì aci kuswa kumpa
bwôwà bwa lufu.
129 Nenku mêmè kwalukila, ne bantu bônsò mwaba awu,
be—benguludi baa byamu ne bônsò abu, benji baa manga
a lwondopu, ne bônsò abu ku mwelelu wa musulu aku.
Ngâkabàtiiza bantu batwe ku nkama ibidi anyi isatu mu
mapingaja amu. Nenku paakampatulabo, paakankokabo e
kumpatula mu mâyì, balami ne bakwabo bantu kubandabo,
kunkonkabo ne: “AbuBukênkè buvwa buumvwija cinyi?”
130 Musumba wa bantu bafiike baa mu ekeleeziya wa ba-
Baptistes baa—baa Gilt Edge ne baa mu ekeleeziya wa Lone Star
lwa kwinshi kwaka, ne bààbûngì baa kudibo bavwa kuntwaku,
kubangabo kwela mbila paakamonabo cyôcì aci cyenzeke, bantu
kufwa cipuuka.
131 Nsongakaji mukwabo ûngààkateetà kwambila bwa apatuke
mu bwâtù mwaba awu, musòmbemù muvwale kaputulu kaa
mwinshi kaa dyowela naaku, mulongeshi wa kalaasa kaa
dyalumingumu ekeleeziya kampanda, kemêmè kumwambila ne:
“Kwênamuswe kupatukamu anyi, Margie?”

Yêyè ne: “Billy, ncyênamwenzejiibwe bwa kupatuka to.”
132 Mêmè ne: “Ncya bushuwa, kwêna anu mwenzejiibwe to,
kadi’s ndi mufwanyine kwikalaku nanshà ne ndambu wa
kaneemu bwa Evanjeeliyo bwa kuseemena kule ne mwaba ûndì
mbatiijila.”

Yêyè ne: “Ncyêna mwenzejiibwe to.”
133 Kadi pavwaye musòmbe muntwamu, ukenya ku mênù ne
unseka bu mûmvwà mbatiiza, bwalu kavwa yêyè witabuuja mu
dibatiiza adi to, nenku paakapweka Mwanjelo wa Mukalenge
ke yêyè kudishinda mutwe katungu mu bwâtù amu. Leelu wa
Ndaaya ewu nsongakaji awu udi mu lupitaadi lwa babuluke.
Nenku kwêna anu mwa kunayila Nzambi to. Nwamonu anyi?
Mpindyewu, paanyima…Nsongakaji mukwabomulenga kwîsù,
muye kanwa maala paakapita matuku, baakamukuma mulangi,
mulangi wa—wa bière, kumusunsululabo mpala yônsò. Kaa,

muntu mushaale kwîsù kwenza bwôwà! Nenku ke byakenzeka
kuntwaku mbyabi.
134 Nenku pashiishe mu matuku ônsò a mu nsòmbelu wanyi
mvwa mwa kumona cyôcì aci, kucimona citwa eku ne eku,
kumona bikeena-kumona abi, muvwa bintu abi byenzeka.
Pashiishe, paanyima ndambu, Cyôcì kubanga kuntacisha bikole
be, ne bantu bônsò bangambila ne Cyôcì aci ncya mafi. Ke
mêmè kukwata njila kuya ku myaba yaanyi ya kale itu mwoyi
munange, kwaka kûmvwà misangu yônsò nya kasambila too
ne pândì mmana mwoyi. Nenku mvwa mwa…Nansha mêmè
mutungunuke ne kusambila bishi bwa Cyôcì aci kacimvwidi,
Civwa anu cilwa nansha bishi. Nenku mvwa anu…Mvwa—
mvwa mulami wa nyama ya diitu mu Ditunga dya Indiana.
Ke mêmè kwalukila kumbelu, kuvwa muntu musòmbe mwaba
awu, mwanaabo wa balume ne mwimbi wanyi wa pyànô ku
tabernacle. Ke yêyè ne: “Billy, udiku mwa kwanyisha ukamfile
mumashinyi kuMadisonmumapingaja emu anyi?”

Mêmè ne: “Ncyêna mwa kwenza aci to, bikengela mbande
nyemu dilonga dya dikuna dyamici ya mwitu.”
135 Nenku mêmè…ncifuminaku kumfundu kwa nzubu
munkaci mwa dikopola mukaba wanyi, mukaba wa cingoma ne
bikwabo, ne dibunya maboko a muteelu. Tuvwa basòmbèle mu
kazubu kakese kaa tuubibambalu tubidi, nenku nkaavwa nya
bwa kwowa mâyì bwa kudilongolola ku didya. Nenku mêmè
mumane kwowa mâyì, ne mwikale nyungulukila ku luseke
lwa nzubu, mwinshi mwa mu—muci munene wa érable, ke
dyakamwe Cintu kampanda kwenzaci ne: “Whuuuussssh!”
Kwenzaci bu ne ncifwanyine kumfwisha cipuuka. Ke mêmè
kutangila, mêmè kumanya ne civwa n’Cyôcì aci kabidi.
136 Mêmè kusòmba pa bibandilu apu, ke yêyè kutupika
kupatukamu kashinyi kende aku kulwa lubilu kûndì, wamba ne:
“Billy, udi udyumvwamupangile bukole anyi?”

Mêmè ne: “To, mukalenge.”
Yêyè ne: “Mbwalu kaayi, Billy?”

137 Ke mêmè ne: “Ncyêna mumanye to.” Mêmè ne: “Nda wêwè
anu kûyaayà, mwaneetu, ndi bîmpè. Twasakidila.”
138 Mukajaanyi kupatuka ne mulondo wa mâyì, yêyè ne:
“Munanga wanyi, mbwalu kaayi?”

Mêmè ne: “Kakwena bwalu to, munangawanyi.”
139 Ke yêyè ne: “Lwâku kuneeku mpindyewu, cyakudya cya
mundaamuunya cikaadi cilongolola,” ke kungelaye diboko
kunshingu, uteeta bwa kuya naanyi mu nzubu.
140 Mêmè ne: “Munanga wanyi, ndi—ndi muswe nkwambile
bwalu.” Mêmè ne: “Ubabiikile ubǎmbìlè ne ncyakupatuka
kuya kuntwaku mu mapingaja emu to.” Mêmè ne: “Meda,
munanga wanyi,” mêmè ne, “ndi mumanye mu mwoyi wanyi

ewu ne ntu munange Yesu Kilisto. Ndi mumanye ne nkaadi
muumuke ku lufu muye ku Mwoyi. Kadi ncyêna muswe bwa
kwikale dipetangana pankaci paa dyabulu ne mêmè to.” Ke
mêmè ne: “Ncyêna ne mwa kutunguka mushindu ewu to;
ndi mwena buloko.” Mêmè ne: “Dîbà dyônsò, padi cintu eci
citungunuka ne kwenzeka, bintu byenzeka mushindu awu, ne
bikeena-kumonaa ebi biikale bilwa, ne bikwabo mushindu awu.
Anyi, nî ncinyi cyônsò,” mêmè ne, “cidi cingenzekela.” Ncivwa
mumanye ne civwa ncikeena-kumona to. Ncivwa ncibiikila ne
ncikeena-kumona to. Mêmè ne: “Bintu bidi byenze bu dituuka
dya mikendi abi,” mêmè ne, “ncyêna mumanye ne ncinyi
to. Nenku, munanga wanyi, ncyê—ncyê—ncyê—ncyêna muswe
ngikale nkutakanangana naaci to, badi—badi bangambila ne
ndyabulu. Kadi paanyi munangeMukalenge Yesu.”
141 “Kaa,” yêyè ne, “Billy, kabyena bikengela wêwè kwikala
kuteeleja bidi bantu bakwambila to.”
142 Mêmè ne: “Kadi, munanga wanyi, anji tangila bayiishi
bakwabo.” Mêmè ne: “Ncyê—ncyêna mubiswe to.” Mêmè ne:
“Ndi nya ku kaaba kaanyi kaa mwitu aku. Ndi mwab’ewu
ne ndola mitwe ku dikumi ne itaanu, ulame Billy.” Billy
ucivwa kânà kaa balume katekete menemene mwine musangu
awu, kânà katekete menemene. Mêmè ne: “Angata—angata…
Mmikumbane bwebe wêwè ne Billy nwênù kudya, bwa cikondo
kampanda. Ubabiikile ùbǎmbìlè ne nêngìkalè—nêngìkalè
pàmwǎpa mwa kwalukila maalaba, kadi ndi mufwanyine
kubenga kwalukila mene. Mêmè nciyi mwalukile munda mwa
matuku ataanu adi alonda aa, nuteeke muntu pa kaaba kaanyi.”
Ke mêmè ne: “Meda, ncyakupatukaku mu diitu amu to piikala
Nzambi kayi mundaye bwa ne Yêyè neumushe cintu aci kûndì
ne kaadyakucilekelaku cingenzekela kabidi to.” Elaayi meeji
dipanga didi muntu mwa kwikala naadi!
143 Ke mêmè kubanda kuntwaku diloolo adi. Mêmè kwalukila
mu kazubu kakese kaa kale aku, kumpala kwa kufika dituku
divwa dilonda; dîbà dikaavwa bu dipite. Mvwa ne cya kuya
ku cituudilu cyanyi dituku divwa dilonda adi, lwa ku…kule
lwa paanyima paa mukuna, anyi paa kakuna, nanku’s, nenku
kubanda mwitu amu. Ncyêna ngitabuuja ne bakebuludi baa
F.B.I. mbafwanyineku kunsokololamu to. Nenku kazubu kiine
kakese kaa kale aka…Mvwa munkaci mwa kusambila mu
mapingaja mujima amu too ne kumpala kwa mîdimà kwenzayi
yàbûngì menemene. Mvwamwa kusambila, mbalamu Bible amu
mwaba udiYe wamba ne: “Nyuma wa baprofeta utu ukookela
muprofeta.” Ncivwa mwa kucyumvwa to. Ke kwenzaku mîdimà
yàbûngì menemenemu kazubu kakese kaa kale aku.
144 Ke mûmvwà ne ciibidilu cya kuya keela mateyi a nyama
pâncìvwà mwânà, ngela mateyi meele mulongo kwônsò aku,
mbanda kwôkò aku ngenda ndoba mishipa nshaalaku bufuku
bujima. Kavwa anu kazubu kakese kasunsuke kaa kale kiikale

kuntwaku, kiikaleku kukaavwa bidimu. Muvwa mwa kwikala
mufucidi kampanda mwikale musòmbèlemù kumpala kwa
kufikaku mu mushindu awu.
145 Pa nanku ke mêmè—mêmè kushaala anu mwindile mwaba
awu. Mêmè kudyambidila ne: “Ee.” Kufika too ne ku dîbà
umwe, dîbà ibidi, dîbà isatuwa dinda,mwikalembandampweka
panshi apu, ntwa kumpala ntwa paanyima. Mêmè kusòmba
pa katambwa kakwabo kaa kale mwaba awu, kakese…kî
nkatambwa to, kantu kenze bu kasheetesheete kakese kaa
kale. Ke mêmè kusòmbapù, ndyambidila ne: “Eyi Nzambi,
cyûdì Wêwè ewu ungenzela nunku ncinganyi?” Mêmè ne:
“Taatu, Wêwè’s udi mumanye ne ndi muKunange. Wêwè’s udi
mumanye ne ndi muKunange! Ne ncyê—ncyê—ncyêna muswe
bwa ngikale mukwaciibwe kudi démon nansha. Ncyêna muswe
bintu abi biikale bingenzekela to. BuWêwè Nzambi mwa kuswa,
kubilekediku bingenzekela kabidi to.”
146 Mêmè ne: “Ndi—ndi muKunange. Ncyêna muswe kuya mu
iferno to. Bidi binkwacisha ku cinyi pândì nyiisha nditacisha,
mwikale ndifila ne bukole bwanyi bwônsò, piikalabi ne ndi
mu ntupakanyi? Kabidi ûndì ntuma mu iferno kî ng’anu
mêmè nkaayanyi to, ndi nseeswisha binunu bya bakwabo.”
Anyi, nkama ya bakwabo, mu matuku miine awu. Ke mêmè
kwamba…Mvwa ne mudimu wa bwambi munene. Ke mêmè
ne: “Ee, ncyêna—ncyêna musweku bwa byôbì abi bingenzekele
kabidi to.”
147 Ke mêmè kusòmba pa katambwe kakese aku. Nenku mêmè
musòmbe patupu, kaa, bu mu mushindu ewu, anu mushindu
ewu. Nenku, dyakamwe, mêmè kumona Bukênkè bu budi
buteema bu budi bujima mu cibambalu amu. Ke mêmè kwela
meeji ne kuvwamuntumwikale ulwa nemwêndùwa tooloshi. Ke
mêmè kukenzakana, kudyambidila ne: “Ee…” Nenku ke Cyôcì
aci, cipatuke anu kumpala kwanyi menemene. Ne mabaya a kale
malamika panshi apu. Nenku ke Cyôcì aci, anu kumpala kwanyi
menemene. Nkaadicyuwa kakese kaa kale kenze mushindu wa
ngoma kiikale mu ditumba, cya kumutu ciikale cyumusha.
Nenku—nenku anu munda emu ke muvwa bu—bu Bukênkè
panshi, ke mêmè kudyambidila ne: “Ee, aci cidi penyi? Ee, aci
kî ncifwanyine kufumina…”
148 Mêmè kukenzakana. Nenku ke Bwôbù ebu lwa kumutu
kwanyi, Bukênkè anu bumwebumwe ebu, anu mwaba awu
kumutu kwanyi menemene, bulembelele mushindu ewu.
Bunyungulukile nseke yônsò bu mudilu kampanda, bwikale
mudi diikala dya mâyì a matamba ditwile menemene amu,
bwikale bwenza ne: “Whuussh, whuussh, whuussh!” mushindu
awu, anu kumutu kwa Bwôbù abu menemene, mushindu awu.
Ke mêmè kushaala mutangile Cyôcì aci. Mêmè kudyambidila ne:
“Ncinganyi Cyacya?”Mpindyewu, Cyôcì kungenza bwôwà.



MWÀKALWÀ MWANJÈLÒ KÛNDÌ,… 85

149 Mêmè kuumvwa muntu wenda ulwa, [Mwaneetu Branham
udi widikija mùtù muntu wenda amu—Muf.] mwikale anu
wenda, cyanaana, uvwa ku makàsà kutupu. Ke mêmè kumona
dikàsà dya Muntu dibwela. Kuvwa mîdimà mu cibambalu
amu, mwônsò amu pa kuumusha anu mwaba ewu uvwaBu
bukenkeshe panshi ewu. Ke mêmè kumona dikàsà dya Muntu
dibwela. Nenku Yêyè mmwenze anu ubwela mu cibambalu amu,
useemena, uvwa m’Muntu mwenze bu wa…mumwenekele wa
bujitu butwe ku livres de poids nkama ibidi [kìlô 90]. Uvwa
ne byanza bivunga mushindu ewu. Mpindyewu, nkaavwaku
muCimone mu Mvunda, nkaavwa muCyǔmvwè cyakula naanyi,
ne muCimone mu mmwenekelu wa Bukênkè, kadi uvwa
mmusangu wa kumpala ûngààkamònà cimfwanyi cya Cyôcì aci.
Cyôcì kuseemena kûndì, pabwîpì menemene.
150 Ee, nwênù balunda baanyi baa kweyemena, mêmè—mêmè
kudyambidila ne mwoyi wanyi newimane. Mêmè…Anji
elaayi meeji! Uditeeke pa kiine kaaba aku, neCikufikishe
ku didyumvwa mushindu umweumwe awu. Pàmwǎpa wêwè
ukaadi mwende mu njila ntanta mumpite ne mêmè, pàmwǎpa
ukaadi mwena Kilisto wa kale kumpita, kadi Civwa mwa
kukufikisha ku didyumvwa mushindu awu. Bwalu paanyima
paa nkama ne nkama ya dimmwenekela, bidi bingenza bu
mukwacike ku nzembu padiYe ulwa pabwîpì. Bitu bingenza
mîngà misangu…mfika too ne ciibwîpì ne kufwa anu kashidi,
nshaala muteketangane bikole misangu yàbûngì pândì ngumuka
ku cyambilu. Mêmè mushaale mukùngùlù mupitepite bule, ndi
njimijilamu lungenyi. Nkaadi mubafikishe ku dingambula mu
mashinyi kunyunguluka naanyi munda mwa mêbà, nciyi nansha
mmanya ne ndi penyi to. Nenku ncyêna mwa kucyumvwija to.
Balaayi mu Bible emu, nenku Yêyè neumvwije Cyôcì aci, bwa ne
ncinyi. Ke cidi Mufundu wamba!
151 Nenku mvwa musòmbe kaaba aku mwikale mMutangila.
Mvwa—mvwa bu ne cyanza cyela muulu mushindu ewu. Yêyè
uvwa anu kacya wantangila, ne musangeelu wônsò. Kadi Uvwa
ne Dîyì dinene menemene, ke Yêyè kwamba ne: “Kuciinyi
nansha, ndi mutumiibwe ngumukila mu Bwikadi bwa Nzambi
wa Bukole bwônsò.” Nenku paakaakulaYe, Dîyì adi, divwa
n’Dîyì dimwedimwe adi dyakaakula naanyi pâncìvwà ne bidimu
bibidi, too ne mûmvwà ngenda nkola. Mêmè kumanya ne uvwa
n’Yêyè. Kemêmè kudyambidila ne: “Mpindyewu…”
152 Nenku teelejaayi bwalu. Mpindyewu teelejaayi muyiiki.
Nêngwǎmbùlùlè ne mwanyi mwônsò mûndì paanyi naamu,
mûndì paanyi mumanye amu, ku mwaku ne ku mwaku, bwalu
ndi mufwanyine kuvuluka ne lutatu.
153 Yêyè…mêmè kwamba…KuMutangila mushindu ewu.
Yêyè ne: “Kuciinyi nansha,” anu ne ditalala dyônsò, ne:
“Ndi mutumiibwe ngumukila mu Bwikadi bwa Nzambi
wa Bukole bwônsò, bwa kukwambila ne dilediibwa dyebe

dya pabwadi adi…” Bu munudi bamanye mwakenzeka
dilediibwa dyanyi kuntu kwaka. Bukênkè bumwebumwe
abu bwakalembelela kumutu kwanyi musangu wa kumpala
paakandelabo. Nenku ke Yêyè ne: “Dileediibwa dyebe dya
pabwadi ne nsòmbelu webe udi bantu bumvwa bibi awu
bivwa mbwa kuleeja ne newikale ne cya kuya pa buloba
bujima bwa kusambidila babeedi.” Yêyè ne: “Nenku ciikalabo
naaci nansha ciikale cinyi…” Ke kuteelaYe. Nzambi, Yêyè
udi Mulumbulwishi wanyi, mmumanye. Aci, Yêyè kuteela
“kansere.” Yêyè ne: “Cintu nansha cimwe…Wêwè mufikishe
bantu ku dikwitabuuja, ne mwikale ne meeji matooke
paudi usambila, cintu nansha cimwe kacyakukandameenaku
masambila ebe to, nansha kansere kiine.” Nwamonu’s: “Wêwè
mufikishe bantu ku dikwitabuuja.”

154 Ke mêmè kumona ne Yêyè kavwa mwena lukuna wanyi to,
Uvwa Mulunda wanyi. Nenku ncivwa mumanye ne—ne mvwa
mwa kufwa anyi nî ncinyi civwa mwa kwenzeka pavwaYe
useemena kûndì mushindu awu apu to. Ke mêmè ne: “Ee,
Mukalenge,” mêmè ne, “ndi…” Cîmvwà mêmè ewu mumanye
pa bidi bitangila dyondopa ne bintu bya mushindu awu ne mapà
awu, ke cinyi? Mêmè ne: “Ee, Mukalenge, mêmè nyewu ndi…
mêmè—mêmè nyewu ndi mupele.” Ke mêmè ne: “Ndi munkaci
mwa baa kwetu. Ndi—ndi musòmbe ne baa kwetu biikale bapele.
Ncyêna mulonge kalaasa to.” Ke mêmè ne: “Nenku ncyêna—
ncyêna—ncyêna mufwanyine kukumbana to, kî mbafwanyine—
kî mbafwanyine kungumvwa to.” Mêmè ne: “Kî mbafwanyine—
kî mbafwanyine kunteeleja to.”

155 Ke Yêyè ne: “Anu mwakapeebwa muprofeta Môsà mapà
abidi, bimanyinu,” mbyôbì’s we, “bwa kushindika mudimu
wende wa bwambi, ke muwapeebwa bibidi—ke mûdì mupeebwe
mapà abidi bwa kushindikamudimuwebewa bwambi.” Yêyè ne:
“Dimwe dya ku mapà awu nediikale ne wêwè neukwate cyanza
cya muntu uwikala ne cya kusambidila mwikale mumukwate
ku cyanza, cyanza cyebe cya dyabakaji cikwate cyende cya
dyabalume,” ne, “nenku ushaala mwimane mupuwe, nenku
neciikale ne…nekwikale cintu cya mu mubidi ciikala ne
cya kwenzeka mu mubidi webe.” Ke Yêyè ne: “Dîbà adi
usambile. Nenku padici cyumuka, disaama dyamanyi kuumuka
kudi muntu awu. Cyôcì kaciyi cyumuke to, umulombele anu
dibenesha cyanaana uumuke uye.”

“Ee,” ne mêmè awu, “Mukalenge, nkwěpì kwavwabo
kubenga kungakidila.”

156 Yêyè ne: “Nenku cintu cyalonda neciikale ne, bôbò kabayi
bateeleje aci to, nanku nebateeleje eci.” Yêyè ne: “Nenku
nebyenzeke ne wêwè newikale umanya bwalu busokome mene
bwamumyoyi yabo.” Yêyè ne: “Aci ke cyumvwabo.”

157 “Ee,” mêmè ne: “Mukalenge, ke cîndì muvwile kaaba aka
diloolo edi. Mbangambile kudi balombodi baa ekeleeziya wetu
ne bintu bìtù bìmvwilà abi mbya mafi.”
158 Yêyè ne: “Udi mulediibwe pa buloba apa mbwa kiipacila
aku.” (Nwamonu’s, “mapà ne mabiikila kabiyi bya dinyingalala
to.”) Yêyè ne: “Udi mulediibwe pa buloba apa mbwa kiipacila
aku.”
159 Ke mêmè kwamba ne: “Ee, Mukalenge,” mêmè ne, “aci, ke
cidi balombodi baa ekeleeziyawetu bangambile, ne civwa nnyu—
nnyuma mubi.” Ke mêmè ne: “Bôbò…Ke bwa cinyi ndi mulwe
kaaba aka bwa kusambila.”
160 Nenku monaayi cyakanteelelaYe. KundondelaYe bwalu bwa
dilwa dya Mukalenge Yesu, musangu Wende wa kumpala. Ke
mêmè kwamba…
161 Cintu cìvwà cikemesha civwa, balunda baanyi…Ee, ndi
ngimana mwaba ewu bwa kasunsa kamwe cyanaana, ngalukila
paanyina. Civwa cimpe bwôwà bwa kacya ncya ne, musangu
wônsò ûmvwà mwa kutuutakeena ne mwena lubuku, uvwa mwa
kujingulula ne kuvwa cintu kampanda cyenzeke. Nenku aci ke
civwa anu…ke civwa cyamba kunshipa ncyaci.
162 Cileejilu, dîngà dituku mêmè ne bânà beetu baa taatu
mukwabo tuvwa twenda tuya biikale tupicila mu ci—cisalu
cya cinsangansanga, tucivwa anu nsongalume, biikale twenda
twendakana. Nenku nyawu kuvwa keena lubuku kakwabo kaa
kale kasòmbe mu umwe wa ku ntenta, nsongakaji, nsongakaji
mulenga kwîsù, musòmbe mwaba awu. Nenku tuvwa bônsò
twenda tuya, tupicila kaaba aku. Yêyè ne: “Mona, wêwè,
anji vwilabi apa tǔng!” Nenku twêtù bônsò nsongalume isatu
kukudimuka. Ke yêyè ne: “Wêwè udi muvwale bupilu bwa
mishoonyimishoonyi wawa.” Uvwammêmè.
163 Ke mêmè ne: “Yě, mandamu?” Mêmè kudyambidila ne
pàmwǎpa uvwa ukeba bwa nkamusumbile Coca-Cola, anyi cintu
cikwabo cya mushindu awu. Nenku ucivwa anu nsongakaji wa—
wa mutekete, pàmwǎpa wa ucikumbajilaku bidimu makumi
abidi ebi, anyi cintu bu nanku, musòmbe kaaba aku. Ke
mêmè kuseemena, kwamba ne: “Eyo, mandamu, udi ujinga bwa
nkwenzele cinyi?”
164 Ke yêyè ne: “Amba tǔng, utu mumanyeku ne kudi Bukênkè
ka—kampanda bwenda bukulonda anyi? Udi mulediibwe
mwinshi mwa cimanyinu kampanda.”

Mêmè ne: “Udi uswa kwamba cinyi?”
165 Yêyè ne: “Ee, udi mulediibwe mwinshi mwa cimanyinu
kampanda. Kudi Bukênkè kampanda bwenda bukulonda. Udi
mulediibwe bwa dibiikila dya kudi Nzambi.”

Mêmè ne: “Ngumùkìlà apa, mukajaana!”

166 Mêmè kubanga kuumuka, bwalu maamu uvwa anu
ungambila misangu yônsò ne bintu abi mbya dyabulu. Uvwa
wambilamu. Pa nankumêmè…Cyakangenza bwôwà.
167 Nenku dîngà dituku pâmvwà mukubi wa nyama ya mwitu,
mvwa ngenda nya mu bis. Nenku mvwa mubande mu bis. Mvwa
mwenze anu bu bammwenene kudi nyuma. Mvwa mwimane
kuulu mwaba awu, ne mwendeshi wa mazuwa a mâyì ewu
uvwa mwimane paanyima paanyi apu. Nenku mvwa mbanda
kuntwaku mwikale nkenza bukontononyi, nenku mvwa nya
ku Henryville Forestry, mvwa mu bis. Mêmè kwikala anu
ngumvwa cintu kampanda cya pabwaci. Nkenzakana mwaba
awu, nyawu pavwa mu—muntu mukaji mukwabo munene wa
katanku musòmbe mwaba awu, muvwale bîmpè. Yêyè ne:
“Wetwawu?”

Mêmè ne: “Wetwawu!”
168 Mêmè kudyambidila ne civwa anu mmuntu mukaji pende
nanku, nudi anu bamanye, mwikale wakula, pa nanku mêmè
kutungunuka anu…Yêyè ne: “Ndi njinga kuyiikilanganaku
neebe kakese.”

Mêmè ne: “Eyowa’s, mandamu?”Mêmè kukudimuka.
Yêyè ne: “Utu mumanyeku ne utu mulediibwe mwinshi mwa

cimanyinu kampanda anyi?”
169 Mêmè kudyambidila ne: “Mukwabo wa ku bôbò bantu
bakaji baa bwalu bukole abu.” Ke mêmè kushaala anu kacya
ngaatangila kwa naka. Nenku ncyakamba dîyì to, ngâkashààla
anu…
170 Yêyè ne: “Ndi mwa kuyiikilanganaku neebe kakese anyi?”
Mêmè kushaala anu kacya…Yêyè ne: “Kwenji nanku to.”
171 Mêmè kushaala anu kacya ngaatangila kumpala. Mêmè
kudyambidila ne: “Eci kacyena cimweka bu bukalanga to.”

Yêyè ne: “Ndi muswe kuyiikilanganaku neebe kakese
cyanaana.”
172 Mêmè kushaala anu kacya ngaatangila kumpala, nenku
nciyiku mmumona bu ne kudi bwalu to. Dyakamwe mêmè
kudyambidila ne: “Ngela meeji ne nêngǎnjì anu kumona ne
udi wamba muvwa bakwabo bambe amu.” Mêmè kukudimuka,
ndyambidila ne: “Kaa, ekelekele! Mbifwanyine kunzakeeja, bu
mûndì mumanye.” Bwalu, mvwa nkina kwela meeji awu. Mêmè
kukudimuka.
173 Yêyè ne: “Pàmwǎpa bikengela nkuumvwije ne ndi nganyi.”
Yêyè ne: “Mêmè ewu ndimulongi wamabulunga amuulu.”

Mêmè ne: “Nkaavwa anu mudyǎmbìdìle ne udi cintu cya
mushindu awu.”
174 Yêyè ne: “Ndi mu lwendu mutangile ku Chicago bwa kuya
kamonamwanaanyiwa balume utumwambimuba-Baptistes.”

Mêmè ne: “Eyowa’s, mandamu.”
175 Yêyè ne: “Kukaadiku muntu mukwambile ne wêwè ewu utu
mulediibwemwinshimwa cimanyinu kampanda anyi?”
176 Mêmè ne: “To, mandamu.” Mêmè kumudinga mwaba awu,
nwamonu’s, kadi mêmè kwamba…mwikale nkeba anu bwa
mmone civwaye mwa kwamba. Ke yêyè ne…Mêmè ne: “To,
mandamu.”

Ke yêyè ne: “Kabeenaku…Bambi kabatuku banji
kukwambila anyi?”

Mêmè ne: “Ncitu mene bwalu ne bambi to.”
Ke yêyè ne: “Uh-huh.”
Kemêmè ne…ku—kungambilaye…mêmè ne: “Ee…”

177 Yêyè ne: “Bu mêmè mwa kukwambila anu menemene dîbà
dyakakulelabo, neungitabuuje?”

Mêmè ne: “To, mandamu.”
Ke yêyè ne: “Ee, mêmè’s ndi mwa kukwambila dîbà

dyakakulelabo.”
Mêmè ne: “Ncyêna nciitabuujaku to.”

178 Ke yêyè ne: “Mbakulele mu matuku a ngondo 6 a ngondo
mwinâyì, cidimu cya 1909, pa dîbà itaanuwa dinda.”
179 Mêmè ne: “Aci ncya bushuwa.” Mêmè ne: “Udi umanya ciine
aci bishi?” Mêmè ne: “Ambila pende mwendeshi wa mazuwa a
mâyì ewu dîbà dyakamulelabo.”

Yêyè ne: “Ncyêna mwa kwamba to.”
Kemêmè ne: “Bwa cinyi? Udi umanya bishi?”

180 Yêyè ne: “Tangila, mukalenge.” Yêyè ne, paabangiye kwamba
miine maalu a dilonga dya mabulunga a muulu awumpindyewu,
ke yêyè ne: “Bidimu bûngì kampanda byônsò…” Yêyè ne:
“Udi muvuluke paakalwa mutooto wa mu dinda, wa bwena
wakalombola beenameeji kudi YesuKilisto awu?”
181 Ke mêmè kwenza bu udi wepela, nudi bamanye, mêmè ne:
“Ee, ncyêna mumanye kantu nansha kamwe pa bidi bitangila
maalu a ntendeleelu to.”
182 Ke yêyè ne: “Ee, cibì ukaadiku muumvwe bamba bwa dilwa
dya beena meeji bwa kumona Yesu.”

Mêmè ne: “Eyo.”
Ke yêyè ne: “Ee, beenameeji abu bavwambanganyi?”
“Kaa,” ke mêmè awu, “s’bavwa anu beena meeji paabo

nanku, ke cyanyi cyônsò cîndì paanyi mumanye.”
183 Yêyè ne: “Ee, mwena meeji nganyi?” Yêyè ne: “Cintu
cimwecimwe cîndì mêmè ewu, mulongi wa mabulunga a muulu,
‘mujooji wa mitooto’ bu mudibo bababiikila.” Ke yêyè ne: “Udi
mumanye, kumpala kwa Nzambi kwenza bwalu kampanda pa—

pa buloba, Yêyè utu misangu yônsò ubuleeja mu dyulu, ke
pashiisha pa buloba.”

Ke mêmè ne: “Ncyêna mumanye.”
184 Ke yêyè ne: “Ee…” Yêyè kuteela mitooto ibidi anyi isatu,
ibidi…mitooto isatu, bu mudi Mars, Jupiter, ne Venus. Kayivwa
yôyì ayi to, kadi yêyè ne: “Yakasambakeena mu njila yaayi ne
yakadisanga kadi kwenza…” Yêyè ne: “Kuvwa beena meeji
basatu baakalwa bwa kutuutakeena ne Mukalenge Yesu, nenku
umwe uvwa wa ku ndelanganyi ya Ham, ne umwe wa ku ya Sem,
ne mukwabo wa ku ya Yafete.” Ke yêyè ne: “Paakasangilabo
mu Betelehema, mitooto isatu ya kuvwabo bafumine ayi…
Muntu yônsò pa buloba,” mwakambaye, “kutu anu dipetangana
pankaci pende ne mitooto.” Yêyè ne: “Konka mwendeshi wa
mazuwa a mâyì awu bwa patu ngondo uya ku cibanda ne patu
dibulunga dya mu dyulu adi diya ku cibanda apu, ne mâyì a mbû
kaàtu adilonda miikale abanda.”

Mêmè ne: “Kabyena bikengela mmukonke aci to, ntu
mucimanye.”
185 Ke yêyè ne: “Ee, kudi dipetangana pankaci paa dilediibwa
dyebe ne mitooto idi muulu yaya.”

Kemêmè ne: “Ee, aci ke cîntù nciyi mumanye to.”
186 Ke yêyè ne: “Ke beena meeji basatu aba kulwabo.” Ke
yêyè ne: “Mitooto isatu ayi, pavwayi…Yakafumina ku nseke
mishiilangane kadi kutuutakeena mu Betelehema. Nenku batu
balonde ne bôbò abu baakajandula paakakonkanganabo, ne
umwe uvwa wa ku ndelanganyi ya Ham, Sem, ne Yafete, bânà
basatu baa Noa.” Ke yêyè ne: “Ke kulwabo e kukuukwilabo
Mukalenge Yesu Kilisto.” Ke yêyè ne: “Pa bôbò kuumuka,”
mwakambaye, “bavwa batwalemapà ne baakaMulambulawu.”
187 Ke yêyè ne: “Yesu Kilisto wakamba mu mudimu Wende wa
bwambi ne piikala Evanjeeliyo ewu muyiishiibwe pa buloba
bujima (kudi beena Ham, Sem, ne Yafete), ke paashiishaYe
kulwa cyakabidi.” Ke yêyè ne: “Mpindyewu, mabulunga awu,
mabulunga a mu dyulu awu, padiwu enda anyunguluka apu…”
Yêyè ne: “Kutapulukawu. Kaàtukù kabidi manji kufika pa
buloba kacya piine apu to, mmudibi bimanya nanku awu.
Kadi,” yêyè ne, “nkama ya bidimu yônsò bûngì kampanda,
adi akosolola bijengu byawu mushindu ewu.” Byôbì mwa
kwenzeka ne kwikale mulongi wa mabulunga a muulu kaaba
aka, nudi bafwanyine kumanya civwa muntu mukaji awu
wamba. Mêmè ncyêna mumanye to. Nenku pavwaye wakul-…
Kwambaye ne: “Adi akosolola mushindu awu.” Ke yêyè ne:
“Bwa kuvuluka Dipà dinene dikaadibo bape bukwabantu,
paakafila Nzambi Mwânà Wende. Piikala mabulunga aa ne
cya kutuutakeena cyakabidi, mona’s,” mwakambaye, “Yêyè udi
utuma dipà dikwabo pa buloba.” Ke yêyè ne: “Wêwè udi mulela

pa ntuutakeenu wa musangu awu.” Ke yêyè ne: “Ke bwa cinyi
mêmè ngaamanyi cyôcì aci.”
188 Ee, ke mêmè kwamba ne: “Inǎbànzà, cyakumpala, ncyêna
ngitabuuja cintu nansha cimwe pa bwalu abu to. Mêmè ncyêna
mutendeleedi to, ne ncyêna muswe kuumvwa kabidi bintu abi
to!” Mêmè kuumuka kuya. Ke mêmè kumukosa ku mêyì. Ke
mêmè kupatuka kuya.
189 Nenku misangu yônsò…îmvwà nsanganyiibwa pamwe ne
umwe wabo, bivwa anu mushindu awu. Ke mêmè kudyambidila
ne: “Démons eyi idi yenza nanku bwa cinyi?”
190 Pashiishe bayiishi, bamba ne: “Ndyabulu! Ndyabulu!”
Kumfikishabo too ne ku diitabuuja nanku awu.
191 Nenku bufuku abu kuntwaku pângàà-…PaakateelaYe
cyôcì aci, mêmè kuMukonka, ngamba ne: “Ee, kadi mbwa cinyi
baamwamulopo bônsò aba ne bintu byamushindu awu, ne bantu
badi démons mikwate baba, badi anu bangambila bwa Cyôcì
aci; kadi balombodi baa ekeleeziya, bânà beetu biine, badi bôbò
bangambila ne mbya nyuma mubi?”
192 Mpindyewu teelejaayaaku cyakambaYe, Yêyè Ewuwa bwena
udi mukudika kuulu mu fòtô wawa. Yêyè kwamba ne: “Anu
mwakadibi musangu awu, ke mudibi mpindyewu.” Ke Yêyè
kubanga kunteelela, ne: “Paakabanga kwenzeka mudimu wa
bwambi wa Mukalenge wetu Yesu Kilisto, bambi baakamba
ne, ‘Yêyè uvwa Beelezebula, dyabulu’; kadi badémons bôbò
bavwa bamba ne, ‘Yêyè uvwa Mwânà wa Nzambi, Wa Cijila wa
Izaleela.’ Badémons…Anji tangila Pôlò ne Baanaba pavwabo
kuntu kwaka biikale bayiisha. Bambi baakamba ne: ‘Bantu aba
badi batwisha buloba katungu. Mbantu babi, bôbò aba—bôbò
aba ke dyabulu mwine.’ Kadi keena lubuku kakwabo kaa kale
mu musèèsù amu, kôkò kaakajingulula ne Pôlò ne Baanaba
bavwa bantu baa Nzambi, kamba ne: ‘Mbantu baa Nzambi badi
batwambila njila waMwoyi.’” Mmwômò anyi? “Beena mbuku ne
beenamikendi, bantu bakwata kudi baadémons.”
193 Kadi twêtù twâlu kunyanguka ne mamanya a Nzambi a
mu tulaasa mu mushindu wa katuciyi bamanye kantu nansha
kamwe pa bidi bitangila Nyuma. Ndi ne ditekemena dya ne
nenunnange paanyima paa cyôcì eci. Kadi ke cyôcì aci. Ndi nswa
kwamba beena Mpenta, ne bôbò paabo! Mmwômò. Kî nkwela
kwa mbila ne kuja maja nkaayaaku wenda unyunguluka kudi
kuumvwija ne udimumanye cintu pa bidi bitangilaNyuma to.
194 Ndipetangana dya wêwè nkaayeebe, mpala ne mpala,
ke didi dikukengela. Ekeleeziya wa mushindu awu ke udi
Nzambi pabwîpì ne kujuula, ncya bushuwa, paadisangabo mu
bwobumwe ne mu bukole, mu Nyuma.
195 Ke Yêyè kuteela cyôcì aci. Ke Yêyè kungambila muvwa
bambi bumvwe Cyôcì aci bibi, ne kunshidikilaYe ne bambi

bavwa bumvwe Cyôcì aci bibi. Nenku paakangambilaYe maalu
ônsò pa bidi bitangila cyôcì eci nemuvwa Yesu…
196 Mêmène: “Ee, kadi eci, kadi bintu bidi bingenzekela ebi?”
197 Nenku, nwamonu’s, Yêyè ne: “Abi nebivulangane ne
nebitambe kudyundadyunda.” Ke Yêyè kunteelela, wamba
muvwa Yesu mubyěnzè; mwakalwaYe ne mwakakwaciibwaye
ne Bukole buvwa mwa kudyanjila kumanya maalu ne kwambila
bakaji ku ciina cya mâyì, kayi udyamba muvwaye mwondopi
nansha, mwikale wamba ne uvwa wenza bintu abi anu muvwa
Taatu uMuleeja.

Mêmè ne: “Ee, nnyuma wa mushindu kaayi uvwa awu
mufwanyine kwikala?”

Yêyè ne: “Uvwa n’NyumaMwîmpè.”
198 Ke mwaba awu cintu kampanda kungenzekelaci munda
mwanyi, mêmè kufika ku dyumvwa ne cintu ciine cîmvwà
ngela nyima aci ke civwa Nzambi mumvwijile panwapa. Ke
mêmè kufika ku dyumvwa ne bivwa menemene anu bu muvwa
Bafaalesa baamatuku a kale abu, bavwa bangumvwijeMufundu
bibi. Pa nanku kubangila pa dîbà adi ke mêmè kwangata
dyumvwija dyanyi mêmè dya Cyôcì aci, dya civwa Nyuma
Mwîmpè mwambe.

Mêmè kuMwambila ne: “Nênye.”
Yêyè ne: “Nêngìkalè neebe.”

199 Ke Mwanjelo kutupika kubwela cyakabidi mu Bukênkè
bwakabanga kwikala bwenda bunyunguluka bunyunguluka,
bunyunguluka bunyunguluka, bunyungulukila ku makàsà Ende
mushindu awu, kubanda e kubwela mu Bukênkè kadi kupatuka
mu nzubu awu.

Mêmè kwalukila kumbelumwikalemuntumupyamupya.
200 Mêmè kuya mu ekeleeziya e kucilondela bantu. Ci…civwa
mmu dyalumingu diloolo.
201 Ke mu disâtù diloolo bôbò kulwamu ne muntu mukaji,
umwe wa ku baamunganga baa mu lupitaadi lwa Mayo mwikale
ùpùnga ne lufu bwa kansere, mushaale anu mundidimbi
nkaayawu. Pângààkapwekà bwa kumukwaka, kulwaku
cikeena-kumona, ciikale cileeja mukaavwaye mwalukile
cyakabidi ku dyondopangana. Wa bwalu udi ne dînà pa dibeji
mu Louisville ne, “mmufwe kukaadi bidimu.” Ke yêyè wawa
mu Jeffersonville mwamwa patudi twakulangana apa, mwikale
wondopangana, udi wondopangana kukaadi bidimu. Bwalu,
ngâkabànduluka mwaba awu, ne mêmè kumona cikeena-
kumona aci. Mêmè kukudimuka, nciyi mumanye menemene
cîmvwà ngenza ne ncinyi to, mwimane anu mwaba awu,
mêmè kuumvwa muzakalu munkwate paakalwabo ne bwalu
abu kumpala ne kumuteekabo panshi mwaba awu. Nenku
baamunganga ne bakwabo biimane bamunyungulukile, ne yêyè

mulaadika panshi mwaba awu, ne mpala wendemubuyike yônsò
ne mêsù bikudimuke.
202 Margie Morgan. Nwênù baswe kumufundila mukanda, udi
muMùsèèsù waKnobloch ku nomba 411, Jeffersonville, Indiana.
Anyi kufundila Clark County Hospital, Jeffersonville, Indiana.
Yêyè anupe bu—bujaadiki.
203 Mêmè kutangila panshi mwaba awu. Nenku bwalu abu
bwa kumpala bwikale mwaba awu, bwa kubumona bwenzeka,
kwakalwa cikeena-kumona. Mêmè kumona mukaji awu ukaadi
wondopangana cyakabidi, wenda wendakana, mwikale bîmpè
ne bukole ne mubidi tumatuma. Mêmè kwamba ne: “EMU
MMUDI MUKALENGE WAMBA: ‘Newikale ne mwoyi ne
kwakufwa to!’”
204 Bayende, muntu munene bikole mu maalu a pa buloba ebu,
kungoshaye dîsùmushindu ewu. Mêmè ne: “Mukalenge, kuciinyi
to! Mukajeebe neikale ne mwoyi.”
205 Yêyè kumbiikidila pambelu, kwambaye…kubiikilaye
bangangabuka babidi anyi basatu, yêyè ne: “Udimubamanye?”

Mêmè ne: “Eyo.”
206 “Mona’s,” ke yêyè awu, “nkaadi munaye nende dinaya
dya golf. Uvwa wamba ne: ‘Kansere kakaadi katangalake mu
mala, kamwena nansha mushindu wa kumwela kapungu bwa
kusukula munda ne bwanga bwa enema to.’”
207 Mêmè ne: “Cidiye naaci nansha ciikale cinyi! Cintu
kampamda munda emu, ngǎmònu cikeena-kumona! Nenku
Muntu udi mwakule naanyi awu, wǎmbì ne, cyônsò cîndì
mumone, ncyǎmbè ne necyenzeke mushindu awu. Nenku Yêyè
ngwângambìdì ne mêmè paanyi ngĭtàbùùjì.”
208 Nzambi atumbe’s we! Paanyima pa matuku makese
kuumukila piine apu yêyè kubanga kusukula bilàmbà, wenda
wendakana. Ukaadi ne bujitu bwa livres de poids lukama
makumi asambombo ne itaanu [kìlô 75] patudi twakulangana
apa, ne mubidi tumatuma.
209 Nenku pângààkiitabà, ke cyôcì aci kuyaci. Pashiishe Robert
Daugherty kumbiikilaye. Ke cyôcì ciyaaya eci, kupatukaci kuya
cipicila mu Texas, too ne pa buloba bujima.
210 Nenku diloolo kampanda, misangu bu inaayi anyi itaanu
mu…Ncivwaku mwa kuumvwa dyakula dya mu myakulu ne
bikwabo ne bidi bishi to. Mêmè mvwa ngitabuuja dibatiiza dya
Nyuma Mwîmpè, ngitabuuja ne bantu bavwa mwa kwakula mu
myakulu. Kadi diloolo kampanda pâmvwà mupatuke ngenda
ngendakana mu…mu nzubu wa Mvidi Mukulu kampanda,
mu San Antonio, Texas, mupatuke kuntwaku, kalumyana
kakwabo kasòmbe lwa mwaba awu kubangaku kwakula mu
myakulu byenze anu bu cingoma munkaci mwa kwela mazaji,
anyi cingoma cya mwambuuyi, lukasalukasa. Lwa mundekeelu,

lwa mundekeelu mwamwa, kampanda kujuuka kwamba ne:
“EMU MMUDI MUKALENGE WAMBA! Muntu uyaaya ku
cibumba cya cyambilu wawa udi useemena ne mudimu wa
bwambi muteekiibwe kudi Nzambi wa Bukole bwônsò. Ne anu
mwakatumiibwa Yone Mubatiiji bu mudyanjididi wa kumpala
wa dilwa dya Yesu Kilisto, ne yêyè pende mmwambule Mukenji
wikala mwa kupatula Dilwa Diibîdì dya Mukalenge Yesu
Kilisto.”
211 Mêmè kwamba kubwela mu buloba. Mêmè kubanduluka,
kwamba ne: “Utu mumanye muntu wawa?”

Yêyè ne: “To, mukalenge.”
Mêmè ne: “Udi mumumanye anyi?”
Yêyè ne: “To, mukalenge.”
Mêmè ne: “Udi mummanye mêmè?”
Yêyè ne: “To, mukalenge.”
Mêmè ne: “Cyûdì wenza kaaba aka ncinyi?”

212 Yêyè ne: “Ndi mubibale paanyi mu cibejibeji.” Nenku pa
ciibidilu…civwa ndiloolo dya ntwadijilu dyamasangisha awu.

Mêmè kukenzakana mwaba awu kadi kwamba ne: “Wêwè
udi mufike mwaba ewu bishi?”
213 Yêyè ne: “Bamwe baa ku bantu baa mu famiye wanyi
mbavwa bangambile ne wêwè neulwe kaaba aka, ‘mwondopi wa
kudi Nzambi,’ ke mêmè paanyi kulwa.”

Mêmè ne: “Nwênù bônsò kanwena bamanyangane to?”
Yêyè ne: “To.”

214 Kaa, ekelekele! Mwaba awu ke mêmè kumona ne
bukole mene bwa Nyuma Mwîmpè…Bûmvwà ndyambidila
kumpala kwaka ne mbwa mafi abu, ne bûmvwà mumanye ne
ndi…Mwanjelo wa Nzambi umweumwe ewu nyawu uvwa
muswikakane ne bantu bavwa ne biine bintu abi abu. Nansha
muvwabo ne bintu bya mafi ne bintu byàbûngì bibwelakane ne
bya dikukumina mu byôbì abi, kadi munda amu muvwa cintu
kampanda cya bushuwa. [Katupa kaa mukaba wa mêyì munda
mutupu—Muf.]…Kilisto. Ke mêmè kumona ne ci—civwa ncya
bushuwa.
215 Kaa, bidimu kupitabi, ne mu masangisha bantu bavwa mwa
kumona, bikeena-kumona ne bikwabo.
216 Musangu kampanda mukwaci wa fòtô kuCikwataye mu
fòtô pâmvwà mwimane mwaba kampanda mu Arkansas, ngela
meeji muvwa mmwômò, mu disangisha diswa kwipacilangana
anu ne edi nunku, mu nzubu wa dibalaasa mwenze anu bu
wa bwena ewu. Nenku mvwa mwimane, mwikale nteeta bwa
kuCyumvwija. Bantu bavwa bamanye, bavwa mwa kusòmba
bateeleja, ba-Méthodistes, ba-Baptistes, ba-Presbytériens, ne

bakwabo. Ke pashiishe kwenzekabi ne ntangile, mu ciibi amu,
ke Cyôcì cidi cibwela eci, cyenza ne: “Whuussh, whuussh!”
217 Mêmè ne: “Kabyakukengela bwa mêmè ngakule kabidi to,
bwalu ke Cyôcì cilwalwa eci mpindyewu.” Ke kuseemenaCi,
ne bantu kubangabo kwela mbila. KuseemenaCi too ne kaaba
kâmvwà ne kusòmbacì pabwîpì apu.
218 Anu pacivwaCi cìsòmba apu, mwambi mukwabo kubanda
lubilu wamba ne: “Eyi, mêmè ndi muCimone!” Ke Cyôcì
kumufofomija mu—mu mushindu wa kacya, kwalukilaye
cyanyimanyima wenda utetuka. Nudi mwa kutangila fòtô wende
anu mwine mwaba awu mu mukanda bwa nwênù kumona
mukaavwaye walukila cyanyimanyima wenda utetuka ne mpala
mwinyikamushindu ewu. Nudimwa kumona fòtôwende.
219 Nenku ke Cyôcì kusòmba mwaba awu. Anu mukwaci wa
fòtô wa cibejibeji ke wâkaCìkwàta mwine musangu awu. Kadi
cikondo cyaMukalenge kacivwa cyanji kukumbana to.
220 Kadi diloolo kampanda mu Houston, Texas, pavwa, kaa,
bantu binunu kuvudija ku binunu…Tuvwa bakungwije bantu
nkama mwandamukulu…binunu mwandamukulu lwa pa nî
ncinganyi ciine aci, lwa ku nzubu mwalabale wa mijiki, twêtù
baalukilemu cipalu cinene cya SamHouston Coliseum.
221 Nenku muntwamu mu muyiiki wa dikokangana wa diloolo
adi awu, paakamba muyiishi kampanda wa ba-Baptistes ne
mêmè ncivwa “cîngà cintu to anu mwena lubombo wetu wa
ciipanshi ewu ne mushimakajanganyi, mushimakajanganyi wa
mu maalu a ntendeleelu, udi ukengela kwipata mu cimenga” aci
ne yêyèmwine ke uvwa ukengela bwa kwenza bwalu abu.
222 Mwaneetu Bosworth kwambaye ne: “Mwaneetu Branham,
wêwè udi muswe kulekela cintu bu nanku cyenzeka anyi?
Umusha kadyombo aku’s!”
223 Mêmè ne: “Bwǎlà, mukalenge, ncitu ngitabuuja bya
dikokangana abi to. Evanjeeliyo katu mwenza bwa kwikala
kukokangana to, Utumwenza bwa kumuleeja mu nsòmbelu.” Ke
mêmè ne: “Nansha wêwè mumutwishe bishi, neatungunuke anu
mu mushindu umweumwe awu.” Mêmè kwamba ne: “Yêyè…
bwende yêyè kabyakushintulula cintu to. Piikala Nzambi kayi
mwa kwakula ne mwoyi wende, mmushindu kaayi ûndì mêmè
mwa kucyenza?”
224 Dituku dyakalonda kupatukabi mu cikandakanda, bambe
ne: “Bidi bileeja cidibo baběnzè naaci,” ke kulondolola nkwaku
kwa Houston Chronicle. Yêyè ne: “Bidi bileeja cidibo baběnzè
naaci, badi ne bwôwà bwa kutwa nyama ku mikolo ku bidibo
bayiisha.”
225 Mwaneetu Mukulumpe Bosworth kuseemenaye kûndì,
mwikale ne bidimu makumi mwandamutekete ne bya mu
njila mwine musangu awu, mwaneetu mukulumpe wa dinanga

dyàbûngì, kungelaye diboko kunshingu, wamba ne: “Mwaneetu
Branham,” yêyè ne, “muwǎmbì mwine ne kwakuumusha
kadyombo aku anyi?”
226 Mêmè ne: “To, Mwaneetu Bosworth. To, mukalenge.
Ncyakuumusha kadyombo aku to.” Mêmè ne: “Kabyena bifila
cintu cîmpè nansha cimwe to.” Mêmè ne: “Bidi bifila anu
dikokangana patudi tuumuka ku cyambilu.” Mêmè ne: “Ndi
munkaci mwa kwenza disangisha mpindyewu, nenku ncyêna
muswe bwa bintu biikale binyangakaja byônsò mushindu awu
nansha.” Mêmè ne: “Mulekele atungunuke cyanaana.” Mêmè
ne: “Kwajiki, yêyè’s udi anu ulabakana cyanaana.” Mêmè ne:
“Tukaadi bapetepete bantu baa mushindu ewu, kadi kabyena ne
cintu cîmpè nansha cimwe pa kwakulangana naabo to.” Mêmè
ne: “Bôbò’s nebuumuke baye kabayi nansha bajingakana to,
bashaale anu ku cidibo bakwate aci.” Mêmè ne: “Bôbò badidinge
anu bapete dimanya dya Bulelela kadi pashiishe kabayi baswe
kuBwakidila to, Bible mmwambe ne baamanyi kusambuka
mushoonyi ne kabaadyakufwidiibwaku luse to nî mmu eci
cikondo ni mmu cikondo cilwalwa. Bôbò badi baCibiikila ne
n’‘dyabulu’ ne kabeena ne cikwabo cya dyenza to. Mbabakwate
kudi nyumawa ntendeleelu udi mwikale dyabulu.”
227 Mbanganyi badi bamanye ne cintu aci ncilelela, ne nyuma
wa démon utu mutendeleedi? Eyowa’s, mukalenge, mwikale
mushindameenepu ne mwende mwônsò. Nenku ewu, nenku, aci
kî ncyumvwike cîmpè pângǎmbì ne “mushindameenepu” to,
kadi ncya bushuwa. “Biikale ne cimwenekelu cya difwana dya
Nzambi kadi biikale babenga kwitaba Bukole bwadi.” Ncya
bushuwa. Bimanyinu ne maalu a kukema mbitu bishindika
Nzambi, misangu yônsò. Kabidi Yêyè ngudi mwambe ne
neciikale cintu cimwecimwe aci matuku a ndekeelu. Kadi
tangilaayaaku!
228 Mwaneetu mukulumpe Bosworth, mêmè…uvwa muswe
kulwa naanyi, kadi uvwa bu mucyoke. Ucidi ufuminaku ku
Japon. Uvwa muswe kwikala mwaba ewu. Neatungunuke ne
kwikala naanyi ku Lubbock. Ne pa nanku yêyè uvwa…
mmupete ndambu wa, cimpumpu cikole, pa nanku kî mmupete
mushindu wa kulwa mu edi disangisha to, yêyè ne mukajende.
Ne pa nanku yêyè…
229 Bônsò bavwa beela meeji ne mmufwane Kaaleba. Kujuuka
kwimanaye mwaba awu, yêyè ne: “Ee, Mwaneetu Branham,” ne
lutangilu lwa muntu udi udineemeka alu, nudi bamanye, yêyè
ne, “nye mêmè nkacyěnzè,” nenku yêyè ne, “pawikala wêwè kuyi
muswe kucyenza to.”
230 Mêmè ne: “Eyi Mwaneetu Bosworth, ncyê—ncyêna muswe
ùkacyěnzè to. Udi mufwanyine kuya kakokangana.”

Yêyè ne: “Kakwakwikalaku dîyì nansha dimwepele dya
dikokangana to.”

231 Mpindyewu, kumpala kwa mêmè kwoya, teelejaayaaku
eci. Ke yêyè kupweka e kukuya. Mêmè ne: “Pawikala kuyi
ukakokangana to, abi mbîmpè.”

Yêyè ne: “Ndi ndaya ne ncyakukokanganaku to.”
232 Bantu batwe ku binunu makumi asatu bavwa bakungwile
mu nzubu wa dibalaasa awu diloolo adi. Mwaneetu Wood,
udi musòmbe mwaba ewu ewu, uvwapu mwine musangu awu,
mwikalemusòmbemu dibalaasa amu. Nenkumêmè…
233 Mwanaanyi wa balume ukaavwa mwambe, anyi…
Mukajaanyi ukaavwa mwambe ne: “Kwakuya mu disangisha
adi diloolo edi to?”
234 Mêmè ne: “To. Ncyêna muswe kupwekamu bwa kuya
kuumvwa bakokangana to. Bwǎlà, mukalenge. Ncyêna muswe
kupwekamu bwa kuya kateeleja bya nanku to.”

Paavu bufuku kwila, ke Cintu kampanda kwamba ne:
“Pweka muntwamu.”
235 Mêmè kwangata taxi, mwaneetu wa balume, mukajaanyi
ne bânà baanyi, ke twêtù kupwekamu. Nenku mvwa mêmè
mubàndìle anu kuulu ku cisasa cya makumi asatu, kuulu
menemene mushindu awu, mêmè kusòmba.
236 Mwaneetu mukulumpe Bosworth kupatuka kwaka mwenze
anu bu diplomate wa kale, nudi bamanye. Uvwa mutentule
ndambu wa…Uvwa ne milayi mishiileshiilangane nkama
isambombo ya mu Bible ikaavwaye mutentule mwaba awu. Yêyè
ne: “Mpindyewu, Docteur Best, swaku ubande kuneeku wangate
umwepelewa kumilayi eyi uleeje patooke ne Bible ne ngwamafi.
Mulayi ne mulayi wa ku yôyì eyi udi mu Bible, udi wakula bwa
Yesu Kilisto mwikale wondopa babeedi mu dituku edi. Wêwè
mwa kwangata umwepele wa ku milayi eyi, mwimanyine pa
Bible, kuleeja ne udi ubengangana ne Bible, mêmè nênsombè
panshi, nkulabule ku cyanza, ngamba ne: ‘Udimubinge.’”
237 Ke awu ne: “Nêndwe kutangila bwalu abu pângààbàndà
kuntwaku!” Uvwa muswe kwikala wa ndekeelu bwa wamona
mwa kukupula byônsò bivwa Mwaneetu Bosworth mwa kwikala
mwambe abi, nwamonu’s.
238 Nenku Mwaneetu Bosworth kwamba ne: “Ee,
Mwaneetu Best, nênkwelè lukonko lumwepele, nenku wêwè
mungandamune ne ‘eyo’ anyi ne ‘to,’” yêyè ne, “muyiiki wetu wa
dikokangana udi umba ujikila anu apumpindyewumene.”

Nenku yêyè ne—yêyè ne: “Nêndwe kutangila bwalu abu!”

Ke kulombaye mulombodi wa muyiiki awu ne uvwa mwa
kumwela lukonko. Awu ne: “Eyo.”
239 Yêyè ne: “Mwaneetu Best, mênà a bupikudi a Yehowah avwa
ambiibwa bwa Yesu anyi? ‘Eyo’ anyi ‘to’?”

240 Aci’s civwa cikose bwalu. Kuvwa kujike. Nyawu
nnwambila’s, mêmè kuumvwa anu cintu kampanda
cingendakanangana mu mubidi wanyi mujima ewu. Mêmè
ncivwaku mukwělèle meeji to, mêmè mwine, nwamonu’s. Ke
mêmè kudyambidila ne: “Kaa, ekelekele, yêyè kêna mwa
kwandamunaku to! Aci’s cyamukwaci.”

Yêyè ne: “Ee, Docteur Best, byǎ—byǎmpìcidi’s.”
Yêyè ne: “Nêndwe kutangila bwalu abu!”

241 Yêyè ne: “Byǎmpìcidi’s mûdì kuyiku mwa kwandamuna
ku kaalukonko kaanyi kaa kapeepele ku yônsò.” Kushaalaye
mutalale tàlàlàà anu mùtù disòmpò dya kutwila ku kaleji
amu, ne uvwa mumunye mwaba uvwaye mwimanyine. Ke pa
nanku yêyè kushaala mene kacya wàsòmba mwaba awu ne
Mufundu awu.

Yêyè ne: “Jikija wêwè anu tusunsa twebe makumi asatu atu,
mêmè nêndwe kwandamuna paanyima!”
242 Ke Mwaneetu mukulumpe Bosworth kushaala musòmbe
mwaba awu ne kwangataye Mufundu awu kadi kuswikilaye
muntu awu kaaba kampandamumushindu wa ne kwîsù kwende
kukunzaku kunzuu bya bafwanyine kutapishilaku kaci kaa
alameete, bu nanku.
243 Ke kujuukaye mwaba awu, mufiike munda, kwimanshaye
mabeji kuàtangalaja panshi pônsò apu, kujuuka mwaba awu
kadi kuyiisha diyiisha dyebe dilenga dya cyena Campbell adi.
Mêmè ewu mvwa Baptiste, ndi mumanye citubo biitabuuja.
Yêyè kacya…Uvwa uyiisha pa dibiika dya ku lufu, “‘piikala
cya cifwaka eci mwa kuvwala dibenga kufwa,’ pa dîbà adi
ke patwapeta dyondopa dya kudi Nzambi.” Kaa, ekelekele!
Netwikale dijinga ne dyondopa dya kudi Nzambi ne ndya
cinyi patwikala bamane kushaala katuciyi tufwa (“piikala cya
cifwaka eci mwa kuvwala dibenga kufwa,” dibiika dya bafwe)?
Ke kwelaye mene ne mpata bwa cishima cyakenza Yesu pa
Lazàrô, wamba ne: “Yêyè’s wakafwa anu kabidi, nenku aci civwa
anu cintu cya citupa cîpì.” Nwamonu anyi?
244 Nenku mmwenze anu ujikija mushindu awu, yêyè ne:
“Twalaayaaku mwondopyanganyi wa kudi Nzambi awu bwa
mêmè ndimwene yêyè ěnzè tǔng!”
245 Kwanji kukabulanganabo ku mêyì ndambu mwaba awu.
Mwaneetu Bosworth ne: “Ngakukemi be, Mwaneetu Best, kuyi
wandamunaku ku lokonko lumwe lûngààkwedì elu.”
246 Ke kushaalaye mubinduluke bikole mwaba awu, yêyè ne:
“Twalaayaaku mwondopyanganyi wa kudi Nzambi awu bwa
mêmè ndimwene yêyè ěnzè tǔng!”

Yêyè ne: “Mwaneetu Best, udi witabuuja ne bantu badi
basungidiibwa anyi?”

Ke awu ne: “Cya bushuwa!”

Yêyè ne: “Udi mufwanyine kwitaba bwa bakubiikile bu
musungidi wa kudi Nzambi anyi?”

Awu ne: “Bushuwa ncyênamwa kwitabaku to!”
247 “Nansha…Kî ncidi cifwanyine kukuvwija musungidi wa
kudi Nzambi ne bwalu utu ukaadi muyiishe disungidiibwa dya
musuuka to.”

Awune: “Ee, cya bushuwa ne kacyenamwakwenzeka to!”
248 Yêyè ne: “Nansha Mwaneetu Branham pende kacyena mwa
kumuvwija mwondopyanganyi wa kudi Nzambi ne bwalu nyawu
udi uyiisha dyondopa dya mubidi dya kudi Nzambi to. Yêyè
kênakù mwondopi wa kudi Nzambi to, udi ufunkwina bantu
Yesu Kilisto.”
249 Ke yêyè kwamba ne: “Mutwalaayi, ěnzè tǔng mêmè
ndimwene! Nkenkete bantu abu, paanyima paa cidimu cijima
kuumukila ku leelu, nenku nênnwǎmbìlè ne ndi mwitabuuje
Cyôcì aci anyi ncyêna nciitabuuja.”
250 Mwaneetu Bosworth kwambaye ne: “Mwanetu Best, aci’s
cyumvwiki bu ne mbûngà bwalu ku Kalvariyo ne: ‘Tuuluka ku
Nkuruse nanku tuKwitabuuje.’” Nwamonu anyi?
251 Ke pa nanku, kaa, kadi ke yêyè kufiikaye munda anu byetu
bya menemene ebi. Yêyè ne: “Ěnzè ndimwene! Ěnzè ndimwene!”
Balombodi baa muyiiki kumusòmbeshabo panshi. Kuseemenaye
kwaka, kadi kuvwamuyiishi wa beenaMpentamwimanemwaba
awu, yêyè kadi kumunangula mapi ukaadi watwa nende eku
watwa nende eku kwa cibumba cya cyambilu aci. Ke bôbò
kumulekeesha mwaba awu. (Pa nanku Mwaneetu Bosworth
kubanga kwamba ne: “Mona, mona! To, to.”) Ke balombodi baa
muyiiki kumusòmbeshabo panshi.
252 Raymond Richey kujuukaye, kwamba ne: “Eci ke ngiikadilu
wa mu Mpungilu wa ba-Baptistes baa ku Sud anyi?” Yêyè ne:
“Nwênù bambi baa ba-Baptistes, Mpungilu wa ba-Baptistes
baa ku Sud ngudi mutume muntu ewu apa anyi mmudivwile?”
Kabaciyi mwa kwandamuna to. Yêyè ne: “Bândì nkonka aba’s
nnwênù!” Uvwamubamanye, muntu nemuntu.
253 Bôbò ne: “Mmudivwile.” Bwalu mêmè ntu mumanye ne ba-
Baptistes batu biitabuuja mu dyondopa dya kudi Nzambi, bôbò
paabo. Nenku ke kwambaye ne: “Mmudivwile.”
254 Nenku pa dîbà aci cyakenzeka pashiishe ncyeci. Pashiishe
Mwaneetu Bosworth kwamba ne: “Ndi mumanye ne Mwaneetu
Branham udi mu disangishe emu, bu yêyè mwa kwanyisha bwa
kulwa kutangalaja bateeleji, mbîmpè be.”

NenkuHoward kwambaye ne: “Wêwè sòmbamupuwe!”

Mêmè ne: “Ndi nshaala musòmbemupuwe.”

255 Nenku anu piine apu ke Cintu kampanda kuseemenaci,
cibanga kunyumguluka, ke mêmè kumanya ne Civwa
m’Mwanjelo waMukalenge, wamba ne: “Juuka!”
256 Bantu batwe ku nkama itaanu kukwatanganabo ku byanza
mushindu ewu, benze kajila, mêmè kutuuluka kuya too ne ku
cibumba cya cyambilu.
257 Mêmè ne: “Balunda baanyi, mêmè ncyênakù mwondopi wa
kudi Nzambi to. Ndi mwaneenu.” Mêmè ne: “Mwaneetu Best,
kî…” Anyi ne: “Mwaneetu Best,” mûngààkambà, “kî ndipanga
dya kaneemu kûdì to, mwaneetu wanyi, nansha kakese. Wêwè
udi ne bukenji pa byûdì mutwishiibwe ne ke mudibi amu,
nansha mêmè paanyi.” Mêmè ne: “Mu bushuwa bwa bwalu,
udi umona ne wâpangì mwa kujaadika bwalu abu, webe
mmwenenu awu, kumpala kwa Mwaneetu Bosworth. Kuvwa
anu mwa kukumbana mwa kucijaadika nansha kumpala kwa
kampanda mukwabo udi mulonge Bible bîmpè to, wa bwena
udi mumanye maalu awu bîmpè.” Mêmè ne: “Kadi bwa bidi
bitangila kwondopa kwa bantu, mêmè ncyêna mwa kubondopa
to, Mwaneetu Best. Kadi ndi mwaba ewu diloolo dyônsò,
pawikalamuswe kumonamudiMukalengewenza bishima, ulwe.
Yêyè udi ubyenza diloolo dyônsò.”
258 Ke yêyè ne: “Ndi muswe kukumona wondopa muntu nenku
mêmè mmukenkete! Udi mufwanyine kwikala ubapongola ku
mupongo webe awu, kadi” yêyè ne, “ndi muswe ndimwene cintu
aci kuumukila leelu ewu too ne pamba cidimu kujika!”

Mêmè ne: “Ee, udi anu mufwanyine kwikala ne bukenji bwa
kubakenketa’s, Mwaneetu Best.”
259 Yêyè ne: “Anu nwênù musumba wa bansantu babunguluki
baa mu malaba baa bidingidingi aba ke badi biitabuuja mu
bintakanyi bya mushindu awu. Ba-Baptistes kabatu biitabuuja
mu bintu bicimbakane byamushindu awu nansha.”
260 Mwaneetu Bosworth kwambaye ne: “Indila kakese.” Yêyè
ne: “Mbanganyi munkaci mwamwa, mu masangisha a mbingu
ibidi eyi mwab’ewu, badi mu dipetangana dîmpè ne ekeleeziya
mîmpè ya ba-Baptistes eyi muneemu mu Houston, badi mwa
kujaadika ne mbondopiibwe kudi Nzambi wa Bukole bwônsò
padi Mwaneetu Branham mulwe muneemu emu apa?” Nenku
bantu bapite paa nkama isatu kujuukabo kuulu. Yêyè ne: “Bwa
aci udi wamba bishi?”
261 Awu ne: “Kî mba-Baptistes to!” Yêyè ne: “Muntu kana yônsò
ewu’s udi anu mwa kufila bujaadiki bwa cintu cyônsò naka eci,
kî mbwena kwamba ne cidi anu cilelela to!”
262 Yêyè ne: “Dîyì dya Nzambi ndidi dyamba ne ncilelela, nenku
wêwè kwêna mwa kucikandameena to. Ne bantu nyawu bamba
ne ncilelela, kadi kuyi mwa kulekelaku mmwenenu webe pa
bwalu abu. Pa nanku ciwenza ncinyi ne Cyôcì aci?” Nwamonu’s,
mushindu awu.

263 Mêmè kwamba ne: “Mwaneetu Best, mêmè ndi ngamba anu
cidi Bulelela. Nenku piikalabi ne ndi ngamba bulelela, Nzambi
mmwenzejiibwe bwa kutwa Bulelela abu nyama ku mikolo.”
Mêmè ne: “PiikalaYe kayi…PiikalaYe kayi utwa Bulelela
nyama ku mikolo to, nanku Yêyè kî Nzambi to.” Ke mêmè ne:
“Mêmè ncitu ngondopa bantu to. Ndi mulediibwe ne di—ne dipà
dya kumona maalu, kumona miikale enzeka.” Mêmè ne: “Cîndì
mumanye ncya ne bantu badi bangumvwa bibi, kadi ncyênamwa
kwenza cîngà cintu to anu kukumbaja bîndì mutwishiibwe mu
mwoyi wanyi ne mbyôbì.” Mêmè ne: “Ndi ngitabuuja ne Yesu
Kilisto wakabiika ku bafwe. Nenku piikala Nyuma udi ulwa
kuleeja bikeena-kumona ne bikwabo ewu, piikalabo babyela
mpata, nda wenda utwa eku ne eku bwa kujandula.” Mêmè ne:
“Kwajiki.” Kadi mêmè kwamba ne: “Kadi bwanyi mêmè mwine,
ncyêna mwa kudyenzela cintu nansha cimwe to.” Ke mêmè ne:
“Piikalabi ne ndi ngamba Bulelela, Nzambi udi ne cya kutwa ku
cyanyi, kufidila Cyôcì aci bujaadiki nem’Bulelela.”
264 Nenku lwa pa diine dîbà adi, Cintu kampanda kwenza ne:
“Whuuuussssh!” Ke Yêyè ulwalwa ewu, wenda upweka. Nenku
Nsangilu wa bakwaci baa Fòtô ba Amerike, Studios Douglas
mu Houston, Texas, bu muvwabo biimanyike cyamu cinene
cya fòtô mwaba awu (mbabakandike bwa kukwata fòtô), ke
kukwatabo fòtô.
265 Pavwabo mwaba awu bwa kukwata Mukalenge Best fòtô,
nenku yêyè—yêyè ukaavwa mwambe, kumpala kwa mêmè
kutuuluka kulwa mwaba awu, yêyè ne: “Indilaayi kakese! Ndi
ne bikandakanda bisambombo bya mushinga mukole bidi bilwa
mwaba ewu!” Yêyè ne: “Mona, nkwataayaaku fòtômpindyewu!”
Ke kufunkunaye munu mu dyûlù dya munsantu wa kale awu,
nunku ewu, wamba ne: “Mpindyewu nkwataayaaku fòtô!” Ke
kukwatabo. Pashiishe kuvungaye dikofi kadi kudyela muulu,
kwamba ne: “Mpindyewu nkwataayaaku fòtô.” Ke kukwatabo
fôtò mushindu awu. Pahiishe kwenzaye mushindu awu, kudya
pôzè bwa fòtô wende. Yêyè ne: “Nenubimone mu cikandakanda
cyanyi!” mushindu awu.
266 Mwaneetu Bosworth uvwa mwimane mwaba awu kayi mwa
kwambaku dîyì to. Ke pashiishe kukwatabo Cyôcì eci fòtô.
267 Pakaavwabo baalukila mwabo diloolo adi, (Nsongalume
kampanda wa beena Katolike nguvwa mumukwate), ke yêyè
kwambila nsongalume mukwabo ewu, yêyè ne: “Udi wela peebe
meeji bishi bwa Cyôcì aci?”
268 Awu ne: “Ndi mumanye ne mêmè mvwa anu mmudyula.
Cibodibodi cyǔmùkùmu dibodi dyamuntumukaji wawa cyacya,
mvwa ngamba ne mmumupongole’s.” Yêyè ne: “Ndi mufwanyine
kwikala mupiile pa bwalu abu.”

Yêyè ne: “Udi welameeji bishi bwa fòtô awu?”
“Ncyêna mumanye.”

269 Bôbò kumwela mu bwanga. Ke fôtò wende nyêyè ewu, nudi
mwa kumukonka panwikala baswe. Bôbò kuya mwabo, yêyè
kusòmba mwaba awu e kunwa muci wa mfwanka. Kubwelaye
e kupatula fòtô umwe wa Mwaneetu Bosworth, uvwa munda
mutupu. Kupatulaye ibidi, isatu, inaayi, itaanu, isambombo,
yônsò wa ku yôyì uvwa munda mutupu. Nzambi kavwa mwa
kwanyisha bwa kukwatabo munsantu Wende fòtô mwimane
mwaba awu ne mwena lubombo awu, mwikale ne dyûlù, anyi ne
cyanza, muvunge dikofi mwikale umununkishadi mwinshi mwa
dyûlùmushinduwawanansha.Kavwakumwakwanyisha aci to.
270 Ke kupatulabo uvwa ulonda, ke Yêyè ewu. Mulumyana awu
wakapeta disaama dyamwoyi, mwakambabo, diloolo adi.
271 Ke kutumabo ciibuloji eci ku Washington, DC. Bôbò
kutwapu citampi cya didilaminyina dya bukenji, kadi kucyaluja.
272 Ke George J. Lacy, mfumu wa F.B.I. mu byâlà bitwa ne
documents, ne bikwabo, umwe wa ku badi batambe bunene baa
pa buloba ebu, kumubiikidishabo kuntwaku ne yêyè kushaalapu
matuku abidi majima bwa kukenketa cyamu cya fòtô, makênkè,
ne bikwabo byônsò. Nenku patwakafika mu mapingaja amu,
yêyè kwamba ne: “Révérend Branham, ntu umwe wa ku badi
bakudyula, mêmè paanyi.” Yêyè ne: “Kabidi mvwa ngamba ne
mbintu bya mu meeji, muntu mukwabo uvwa wamba muvwaye
mumoneMakênkè awu ne bintu byamushindu awu.” Ke yêyè ne:
“Udi mumanye, cyena lubombo cya kale civwa ne ciibidilu cya
kwamba ne” (uvwa uswa kwamba mwena bupidya) “‘bimfwanyi
bidi eku ne eku abi, kafulu kaa bukênkè kaa bansantu kàtù
kumutu kwa Kilisto, ne kwa bansantu aku,’ yêyè ne, ‘civwa
anu mbintu bya mu meeji cyanaana.’” Kadi yêyè ne: “Révérend
Branham, dîsù dya cyamu eci cya fòtô kadyakukwataku bintu
bya mu meeji to! Bukênkè mbudi butuute ku lumwenu lwa dîsù
dya cyamu cya fòtô, anyi butuute ku ciibuloji, ne ke Cyôcì aci.”
Ke kwambaye ne…
273 Mêmè kucifila kudibo bôbò. Ke yêyè ne: “Kaa, mukalenge,
udi mumanyemushinga udi naawu cintu aci anyi?”

Ke mêmè ne: “Kî mbwanyi mêmè to, mwaneetu, kî mbwanyi
mêmè to.” Ke pa nanku yêyè kwamba…
274 “Mu bushuwa bwa bwalu, kacyakwikala ne cikuma paucidi
wêwè ne mwoyi apa to, kadi dîngà dituku, piikala dishidimuka
anu ditungunuke ne bwena Kilisto bucĭkàle anuku, cintu
kampanda necyenzeke bwa cyôcì eci.”
275 Pa nanku, nwênù balunda baanyi, diloolo edi, piikalabi ne
edi ditwilangana ke dyetu dya ndekeelu pa buloba ebu, nwênù
ne mêmè twâmanyì kusòmba mu Bwikadi bwa Nzambi wa
Bukole bwônsò. Bujaadiki bwanyi mbulelela. Bintu byàbûngì,
byàbûngì, mbifwanyine kulomba mikanda minene ya bibungu
bwa kubifunda, kadi cîndìmêmè nkebambwa numanye.

276 Mbanganyi mu mwaba ewu, pa kuumusha fòtô to, bakaadi
bushuwa bamone Bukênkè Bwôbò bwine ebu bwimane
bunyungulukile mwaba ûndì nyiishila? Elaayibi byanza muulu
tǔng, mu nzubu ewu mujima, muntu yônsò ukaadiku mumone
Cyôcì aci. Nwamonu’s, byanza bitwe ku mwandamukulu anyi ku
dikumi bya badi basòmbe mwaba ewu.
277 Wêwè udi wamba ne: “Bôbò mbafwanyine—mbafwanyine
kuCimonamêmè nciyi nCimona anyi?” Eyowa’s, mukalenge.
278 Mutooto wa bwena uvwa beena meeji benda balonda
awu—awu, s’wakapicila pamutu paa nzubu yônsò wa dijoojela
mabulunga a muulu. Muntu nansha umwe kaakawumonaku to
pa kuumusha bôbò abu. Anu bôbò nkaayabo ke baakaWumona.
279 Eliya uvwa mwimane mwaba awu mutangile makalu ônsò
a mvita a kapya awu, ne bikwabo byônsò. Kadi Gehazi yêyè
kukenzakana, kayi mwa kuàmònakù kaaba nansha kamwe to.
Nzambi kwamba ne: “Mukangule mêsù bwa amone.” Ke yêyè
kushiishaye kuàmòna, nwamonu’s. Pende’s uvwa nsongalume
mwîmpè maalu, mwimane mwaba awu ukenzakana, kadi kayi
mwa kumonaku cyôcì aci to. Cya bushuwa. Mbape bamwe bwa
kumona, kadi bakwabo to. Nenku ncya bushuwa.
280 Kadi mpindyewu nwênù batu kanuyiku banji kuCimona
kacya, kanuyiku banji kuCimona kacya, ne nwênù bakaadi
baCimone ne mêsù enu a mubidi awu kadi kacya kanuyi
bamone fòtô to, kadi aba badi bamona fòtô badi ne cijaadiki
cinene kunupita nwênù badi baCimone ne mêsù enu a mubidi.
Bwalu wêwè, ne dîsù dyebe dya mubidi adi, udi mufwanyine
kwikala mutupakane, ncifwanyine kwikala lumonu lwa ne mêsù
bitaayitaayi. Mmwômò anyi? Kadi Cyacya naka kî ndumonu lwa
ne mêsù bitaayitaayi to, Cyacya m’Bulelela, cidi bukebikebi bwa
maalu amamanya bujaadika ne Cidi Bulelela. NenkuMukalenge
Yesu ngudi mwenze bwalu ebu.

“Nenku wêwè udi wela meeji ne Cyôcì aci ncinyi,” mûdì
wamba, “Mwaneetu Branham?”
281 Mêmè ndi ngitabuuja ne Cidi n’Dikunji dya Kapya
dimwedimwe adi dyakalombola bânà baa Izaleela kuumukila
mu Ejipitu too ne mu Palestine. Ndi ngitabuuja ne m’Mwanjelo
wa Bukênkè umweumwe awu wâkabwela mu—mu buloko e
kubwela muvwa Peetelo Munsantu ne kumulenga, ne kuya
kumpala kwende ne kukangula ciibi ne kumupatula pambelu
mu bukênkè. Nenku ndi ngitabuuja ne n’Yêyè Yesu Kilisto
umweumwe awu makeelela, leelu, too ne kashidi. Amen! N’Yêyè
Yesu umweumwe awu leelu wa bwena Uvwaku makeelela awu.
Neikale kashidi anu Yesu umweumwe awu.
282 Nenku pândì munkaci mwa kwakula bwa Cyôcì aci apa,
Bukênkè bumwebumwe budi pa fòtô wawa bwabwa budi
pa…mbwimane mu ntanta kayi mwa kwikala wa makàsà
matwe ku abidi [centimètres 61] ne mwaba ûndì mwimane

mpindyewu mene to. Ncya bushuwa. Ncyêna mwa kuBumona
ne mêsù aanyi—aanyi aa to, kadi ndi mumanye ne mBwimane
mwaba ewu. Ndi mumanye ne Budi munkaci mwa kusòmbela
munda mwanyi mpindyewu mene. Kaa! Bu nwênù nanshà
mwa kumanya dishiilangana didiku padi bukole bwa Nzambi
wa Bukole bwônsò bukwatangana, ne mudi maalu amweka
mashiilangane’s we!
283 Aci nkadyombo keela, keela muntu yônsò. Ncivwa muswe
kusambidila babeedi to, mvwa muswe kwenza didilambula.
Kadi cikeena-kumona ncyeci cilembelele kumutu kwa bantu.
Uh-huh. Nzambi ngudi mucimanye. Ncyakubiikila mulongo
wa babeedi to, nênnùlekèlè anu basòmbe mwaba unudi awu.
Mbanganyi baa kunudi badi kabayi ne karta kaa disambila?
Tumonebi cyanza cyebe, muntu udi kayi ne karta kaa disambila
awu, udi kayi ne karta kaa disambila awu.
284 Inǎbànzà wa bafiike udi musòmbe mwab’ewu ewu, ndi
mmona ne uvwa mwele byanza muulu. Mmwômò anyi? Juukila
anu kuulu bwa nkusunguluje bwa kasunsa kamwe cyanaana.
Ncyêna mumanye ciikala Nyuma Mwîmpè mwa kwamba to,
kadi udi muntangile ne meeji matooke ônsò. Kwêna ne karta
kaa disambila anyi? Bu Nzambi wa Bukole bwônsò mwa
kumbuulwila lutatu lwebe…Ndi ngenza nunku anu bwa
kubanga, anu bwa mêmè kubanga cyanaana. Udi witabuuja
ne ndi…Udi anu mumanye ne kakwena cintu nansha cimwe
to…kakwena cintu cîmpè nansha cimwe kûndì mêmè eku to.
Pawikala mukaji musela, ncyêna mushiilangane ne bayeebe to.
Ndi anu muntu. Kadi Yesu Kilisto ngudi Mwânà wa Nzambi, ne
Yêyè ngudimutumeNyumaWende bwa kushindika bintu ebi.
285 Bu Nzambi mwa kungambila cyûdì naaci (ne wêwè
mwine udi mumanye ne kakwenaku mushindu wa mêmè
kukulenga to nansha kakese), newitabuuje ne mwoyi webe
wônsò anyi? [Mwaneetu wa bakaji udi uumvwija—Muf.] Nzambi
akubeneshe. Nenku disaama dyebe dya mashi aya lubilulubilu
adi dyakushiidi kaaba. Ke cyûvwà naaci aci. Kî mmwômò
muvwabi anyi? Kadi sòmbaaku.
286 Itabuujaayi cyôcì aci musangu umwe! Ndi ngela nî nganyi nî
nganyi yônsò kadyombo bwa ne udi witabuuja Cyôcì aci.
287 Tangila kuneeku, lekela nkwambile cintu kampanda. Marta,
mwikale ulwa kudi Mukalenge Yesu. Dipà adi nunku kî
ndyenze mudimu to…Paanyima paa Taatu mumane kuMuleeja
civwaYe mwa kwenza. Nunku kî ndyenzeku mudimu to. Kadi
kwambaye ne: “Mukalenge, mêmè…Bu Wêwè mwikale apa,
nunku mwaneetu wa balume kî mmufwe to.” Yêyè ne: “Kadi ndi
mumanye ne nansha mpindyewu cyônsò ciWalomba Nzambi aci,
Nzambi neaKupeci.”
288 Yêyè ne: “Mêmè ndi Dibiika dya ku lufu ne Mwoyi, ewu udi
ungitabuuja Mêmè nansha byôbì ne mmufwe, kadi neikale ne

mwoyi. Ne ewu yônsò udi ne mwoyi ne mwikale mungitabuuje
Mêmè kaakufwaku to. Udi witabuuja aci anyi?”
289 Teelejaayi cyakambaye. Wakamba ne: “Eyowa, Mukalenge.
Ndi ngitabuuja ne cyônsò cyûdì Wêwè mwambe m’Bulelela. Ndi
ngitabuuja ne Wêwè ke Mwânà wa Nzambi uvwa ne cya kulwa
pa buloba.” Ke wende mushindu wa kuseemena ngwawu, ne
kudipwekesha kwônsô.

Umvu bishiilangane, kî mmwômò anyi, wêwè inǎbànzà? Eyo.
Ncya bushuwa.
290 Inǎbànzà wa mutekete udi musòmbe mwaba awu awu, ku
luseke lwebe aku, yêyè pende, udi usaama disaama dyamanungu
ne disaama dya bakaji. Kî ncya bushuwa anyi, inǎbànzà?
Anji juukilabi kuulu ndambu tǔng, nsongakaji udi ne nkanzu
mukunze wawa. Uvwa pabwîpì paamenemene, cikeena-kumona
cyalu kûdì aku. Disaama dya manungu, disaama dya bakaji.
Ncya bushuwa anyi? Cintu kampanda ncyeci mu nsòmbelu
webe (udi ne—udi ne lutangilu lwîmpè lwa talala): udi ne
dilubakaja dya meeji dyàbûngì pa bidi bitangila nsòmbelu
webe, lutatu lupite. Ne lutatu alu mbwa munanga webe,
mbwa bayeebe. Mmukwaciki wa maluvu. Kî mmuswe kuya mu
ekeleeziya to. Piikalabi ne ncya busuhuwa, ela cyanza muulu.
Nzambi akubeneshe, inǎbànzà. Alukilaaku kwebe kumbelu
mpindyewu upete dibenesha dyebe. Wâmanyì kwondopiibwa,
mbyabi byateemeshi bukênkèmu nyungulukiluwebe amu.
291 Muntu mulume musòmbe anu ku luseke lwende menemene
aku. Wêwè, mukalenge, udi witabuuja anyi? [Mwaneetu udi
wamba ne: “Eyo. Ndi ngitabuuja.”—Muf.] Ne mwoyi webe
wônsò anyi? [“Eyo, mukalenge.”] Udi mujimije cimwe cya
ku byumvwilu byebe. Ncyumvwilu cya lununku. Kî ncya
bushuwa anyi? Piikalabi ne ncya bushuwa, nyungisha cyanza
cyebe. [“Ncya bushuwa.”] Bandisha cyanza cyebe ku mishiku,
mushindu ewu, wamba ne: “Mukalenge Yesu, ndi nKwitabuuja
ne mwoyi wanyi wônsò.” [“Mukalenge Yesu, ndi nKwitabuuja ne
mwoyiwanyiwônsò.”] Nzambi akubeneshe.Mpindyewu ndaaku.
Neupete dyondopa dyebe.
292 Ikalaayi ne ditabuuja kudi Nzambi! Nwênù bônsò nudi
nwela meeji kaayi bwa Cyôcì aci, lwa mundekeelu mwamwa?
Nudi nwitabuuja anyi? Ikalaayi mu kaneemu!
293 Kudi inǎbànzà musòmbèle anu mundekeelu menemene
mwamwa lwa mu ditumba. Ndi mmona Bukênkè abu bwikale
bulembelele kumutu kwende. Kemushindu umwepele ûndì mwa
kwamba ne ncikampanda, Bukênkè abu mbwabu bulembelele.
Ebu Bukênkè apa nunku ewu mbulembelele kumutu kwa
inǎbànzà awu. Bidimwakwenzekamukatanci kakese cyanaana,
bu mêmè mwa kumona ne ncinyi ciine aci. Necibwayike…
Inǎbànzà awu udi usaama di—disaama dyamwoyi. Nyawu kacya
anu wantangila.

294 Ne bayende mmusòmbe ku luseke lwende. Ne bayende
udi ne disaama kampanda, mmufume ku dipeta disaama adi,
mutacishiibwe, usaama. Kî ncya bushuwa anyi, mukalenge?
Ela byanza muulu piikalabi ne ncya bushuwa. Ncya bushuwa,
ngwêwè, inǎbànzà, udi ne kaacitambala kakese kaa munshingu
wawa. Wêwè mukalenge, kî ncya bushuwa anyi? Kwêna mufume
ku diikala mutacishiibwe leelu ewu anyi? Udi mutacishiibwe mu
cifu cyebe, wêwèmulume. Ncya bushuwa.
295 Nwênù bônsò nudi nwitabuuja ne mwoyi wenu wônsò
anyi, bônsò babidi? Nudi nwitaba Cyôcì aci anyi? Mukalenge,
nyawu nkwambila, wêwè peebe, ndi nkumona ne cyanza cyela
muulu, cilele cya kunwa kwa mfwanka. Lekela kwenza nanku.
Utu unwa bifwanka bya binene, kî mbîmpè kwenza nanku
to, bidi bikusaamisha. Kî ncya bushuwa anyi? Piikalabi ne
ncya bushuwa, nyungisha cyanza cyebe mushindu ewu. Ke
cidi cikutacisha. Mbibi bwa tujilu twebe twa mutù. Imansha
cintu cya bukooya aci ne kwikadi ucyenza kabidi to, nenku
necikushiile kaaba ne neǔmvwè bîmpè, ne disaama dya mwoyi
dya mukajeebe adi nedimushiile kaaba. Udi witabuuja nanku
anyi? Kî ncya bushuwa anyi? Ncyêna mwa kukumwena lwa
mwab’ewu to, ne wêwè mwine udi mumanye nanku, kadi udi
ne bifwanka bya binene abi pa…mu—mu mpaaya webe wa
kumpala awu. Ncya bushuwa. Patula bintu abi kadi utentekele
mukajeebe cyanza, wambile Nzambi ne wâlekèdì bintu bya
mushindu awu abi, newalukile kwebe kumbelu mwondopiibwe,
ne wêwè ne mukajeebe nenǔmvwè bîmpè. Dînà dya Mukalenge
Yesu dibeneshiibwe!

Nudi nwitabuuja nemwoyi wenuwônsò anyi?
296 Inǎbànzà mutekete udi musòmbe mwaba ewu muntangile
mwab’ewu ewu. Wêwè udi pa…paapa mu nkwasa udi kumpala
ewu, udi musòmbe anu mwaba ewu ewu. Inǎbànzà mutekete
mwikale ne…muntangile, musòmbe anu mwaba wawa naka.
Kwêna ne…Udi ne karta kaa disambila, inǎbànzà, mwab’ewu
ewu? Kwêna ne karta kaa disambila to? Udi witabuuja ne mwoyi
webe wônsò anyi? Udi witabuuja ne Yesu Kilisto udi mwa
kukwondopa anyi?
297 Udi wela meeji bishi bwa Cyôcì aci, wêwè udi musòmbe ku
luseke lwende ewu? Udi ne karta kaa disambila anyi, inǎbànzà?
Kwêna naaku to? Udi muswe kuumvwa bîmpè, wêwè pebe anyi?
Kwêna muswe bwa uye ukadye cyakabidi mushindu ǔvwà ne
ciibidilu cya kudya awu, bwa disaama dya cifu dijike anyi?
Udi witabuuja ne Mukalenge Yesu Kilisto udi ukwondopa
mpindyewu anyi? Juuka wimane kuulu pawikala mwitabuuje ne
Yesu Kilisto wakwondopu. Uvwa ne disaama dya cifu citapike
mputa, kî mmwômò anyi? Ncifumine ku disaama dya mutu
ukunyunguluka. Udi ne mutu ukunyunguluka kukaadi ntanta
mule. Nangananga acides ne bikwabo, anyi ndi nswa kwamba
ne cidi cipatula acide, ciikale civwija mênù enza mvwêmvwè

paudi woloka byakudya ubipingaja mukana. Ncya bushuwa.
Eyowa’s, mukalenge. Ncyûjà cya mu cifu, civwa cikenzekele
panshi paa cifu. Cidi cyosha misangu mikwabo paanyima
paa didya nangananga dya mâmpà makàlanga ne manteka
malaabapu. Ncya bushuwa anyi? Ncyêna munkaci mwa kubala
mu meeji ebe to, kadi Nyuma Mwîmpè ngutu kayi upangila to.
Wâmanyì kwondopiibwa mpindyewu. Alukila kwebe kumbelu,
wikale bîmpè.
298 Kadi bwa nwênù badi kwaka mu luseke lwa mu nunku
ewu aba? Bamwe baa kunudi mwaba awu badi kabayi ne karta
kaa disambila, ela cyanza muulu. Badi kabayi ne twarta twa
disambila. Eyo, ikalaayi mu kaneemu, itabuujaayi ne mwoyi
wenu wônsò. Kadi badi mu cisasa mwamwa? Ikalaayi ne
diitabuuja kudi Nzambi.
299 Ncyêna mwa kudyenzela cyôcì eci nansha, cidi anu ngâsà
Wende wa mudishikamine awu. Nudi nwitabuuja anyi? Mêmè
ndi mwa kwamba anu padiYe undeeja. Bu mudi diitabuuja
dyenu…Ndi ngamba aci mbwa kunyungisha diitabuuja dyenu,
pashiishe mmone luseke lwandombolaYe alu. Nukaadi bafike
ku dyumvwa ne eci—eci kî mmwaneenu wa balume ewu anyi?
Nudi biimane mu Bwikadi Bwende. Udi wenza eci kî mmêmè
to, ndiitabuuja dyenu didi diCiteeka mu mudimu. Mêmè ncyêna
mwa kuCiteeka mu mudimu to. Diitabuuja dyenu ke didi
dicyenza. Mêmè ncyêna ne mushindu wa kuCiteeka mu mudimu
to. Indilaayi kakese.
300 Mu ditumba edi nyewu mmona muntu mufiike musòmbe
mwaba wawa, mumwenekele mukulumpe, muvwale binete.
Udi ne karta kaa disambila anyi, mukalenge? Anji juukilabi
kuulu kakese. Udi witabuuja ne ndi musadidi wa Nzambi,
ne mwoyi webe wônsò anyi? Udi munkaci mwa kwela meeji
bwa muntu kampanda mukwabo, kî mmwômò anyi? Piikalabi
ne ncya bushuwa, nyungisha cyanza cyebe. Kabiyi ne bwalu
mmêmè, mwaneenu ewu to. Mpindyewu, kwêna ne karta kaa
disambila to. Kakuvwa kufwanyine kwikala mushindu wa wêwè
kubwelaku mu mulongo to, bwalu nyawu kwêna ne karta kaa
disambila. Mpindyewu, muntu wa kunudi yêyè ne twarta twa
disambila, ka—ka—kajuuku kuulu to, nwamonu’s, bwalu wêwè
neupeteku dyêsè dya kubwela mumulongo.
301 Kadi nyewu mmona Bukênkè abu bwikale bulembelele
kumutu kwende. Kîmbwanji kubwayika bufile cikeena-kumona
to. Mêmè ncyêna mwa kukwondopa to, mwaneetu wa balume,
to. Anu Nzambi ngudi mwa kucyenza. Kadi dyebe…dyebe…
udi ne diitabuuja. Udi witabuuja. Nenku nkwaku kudi cintu
kampanda—kampanda, ke cidi—ke cidi cyenze bwalu abu, mu
mushindu kampanda.
302 Bu Nzambi wa Bukole bwônsò mwa kwambila muntu ewu
lutatu lwende, nwênù bakwabo nenwitaba dyondopa dyenu

anyi? Ke muntu mulume wawa, mmwimane mu ntanta wa yards
dikumi, dikumi ne itaanu [mètres 9 anyi 14] ne mwaba ûndì ewu,
ncituku mwanji kumumona to kacya bandela. Yêyè mmuntu
pende anu nankumwimanemwabawawa. BuNzambiwaBukole
bwônsò mwa kusokolola cidi citacisha muntu wawa, bikengela
ne muntu ne muntu wa kunudi apatuke mwaba ewu mwikale
ne mubidi tumatuma. Cikwabo cidi Nzambi mwa kwenza ke
cinganyi? Ncya bushuwa anyi?
303 Mukalenge, kakwena cintu cikutacisha to. Udi ne butekete,
mwikale ujuuka ndambu bufuku, disaama dya prostate ne
bikwabo, kadi lutatu lwebe kalwena aku to. Lutatu lwebe mbwa
mwaneebe wa balume. Ne mwaneebe mwine wa balume awu
udi usanganyiibwa mu lupitaadi kampanda lwa mbulamatadi,
mwikale ne buumuntu bwa mishindu ibidi. Ncya bushuwa anyi?
Nyungisha cyanza piikalabi ne ncya bushuwa. Ncya bushuwa
menemene.
304 Mbanganyi mpindyewu badi biitabuuja ne Yesu Kilisto
Mwânà wa Nzambi ngudi mwimane mwaba ewu? Tujuukilaayi
kuulu bwa kutumbisha ne kupeta dyondopa dyetu.
305 Nzambi wa Bukole bwônsò, Mfukyamukele wa Mwoyi,
Mufidi wa dipà dîmpè dyônsò,Wêwè udimwaba ewu,Mukalenge
Yesu Kilisto umweumwe awu, umweumwe awumakeelela, leelu,
too ne kashidi.
306 Nenku, wêwè Sataana, udi mwenze bantu aba mikaaka
ntanta bule bukumbane, patuka munda mwabo! Ndi nkutumina
dîyì ku bukole bwa Nzambi udi ne mwoyi Mwena Bwikadi
budi mwaba ewu mpindyewu mu mmwenekelu wa Dikunji dya
Kapya, shiya bantu aba! Ne patuka munda mwabo, mu Dînà dya
Yesu Kilisto!
307 Muntu ne muntu wa kunudi ělè byanza muulu bwa
kutumbisha Nzambi, ne bwa kupeta dyondopa dyenu, muntu ne
muntu. [Disangisha didi ditumbisha Nzambi—Muf.] 

Dîyì dya bwena-cintu

Makenji ônsò tudi badilaminyine. Mukanda ewu udi mwa 
kutuuciibwa pa mabeji ne cyamu cya kwebe kumbelu bwa 
mudimu webe wêwè anyi bwa kupeeshangana, kabiyi bya 
mfranga to, bu cintu cya kutangalaja naaci Evanjeeliyo wa 
Yesu Kilisto. Mukanda ewu kawenaku mwa kusumbishiibwa, 
kuvudijiibwa bya bipitepite, kwediibwa mu cibànzà cya 
lùntàndalà, kulamiibwa mu cikàlwîlà, kukudimunyiibwa mu 
myakulu mikwabo, anyi kulombesha naawu mpetu kakuyi 
mukanda wa cishimbi-dîyì wa dikwanyishila mukufundila 
kudi Voice Of God Recordings® nansha.

Bwa kumanya maalu makwabo anyi kupeta bîngà bintu bitudi 
naabi, anyisha webeje:

